
Аилацәажәара 

(Алгарҭа 3-тәи ад.)

Аԥсны амилициа 102 шықәса ахыҵит

Аԥсныпресс.  Абҵарамза 10  азы 
аҩнуҵҟатәи аусқәа русбарҭақәа рус-
зуҩцәа рзанааҭтә ныҳәа азгәарҭеит.

 Шьыжьы инаркны аҩнуҵҟатәи 
аусқәа Рминистрра ашҭаҿы 1992 – 
1993 шш. Аԥсны жәлар Рџьынџьтәы-
латә еибашьраҿы иҭахаз амилициа 
аусзуҩцәа рбаҟа амҵан аныҳәатә 
цәаҳәақәгылара мҩаԥысит.  

Аҩнуҵҟатәи аусқәа Рмини-
стрра анапхгараҭара, аусзуҩцәа, 
аҩнуҵҟатәи аусқәа русбарҭақәа 
рветеранцәа уаҟа ашәҭ шьыҵәрақәа 
шьҭарҵеит. 

Аминистрра ахада Роберт Киут 
аҩнуҵҟатәи аусқәа Рминистрра 
аусзуҩцәа рзанааҭтә ныҳәа рыди-
ныҳәалеит, акриминал аҿагылара, 
азинеилагарақәа ргәырҽанҵа-
реи ауаажәларратә шәарҭадара 
ашьақәыргылареи ирымоу аҵак ду 
атәы инаҵшьны иазгәеиҭеит. 

«Иахьа ҳара аԥсуа милициа аԥҵа-
ра 102 шықәса ахыҵра азгәаҳҭоит. 
Аԥснытәи амилициа есымша азакәа-
ни азинеиҿкаареи рыхьчараҿы игы-
лан.  Иахьагьы шәара азинеиҿкаареи 
атәыла ауааԥсыра ршәарҭадареи ра-
лыршаразы аус жәуеит. Шәара зегьы 

шәнапы иануп ҳажәлари ҳаԥсадгьы-
ли ԥхьаҟатәи рԥеиԥш. Ари имариам 
аамҭазы шәара гәык-ԥсыкала, ламыс-
цқьала, хамеигӡарак ҟамҵакәа шәза-
нааҭтә уалԥшьа анагӡара шәаҿуп», 
-  иҳәеит атәыла аҩнуҵҟатәи аусқәа 
рминистр Роберт Киут. Аминистр 
амилициа аусзуҩцәа зегьы ирзе-
иӷьаишьеит агәабзиара, аманшәа-
лара, анаҩстәи русураҿы ақәҿиа-
рақәа. Анаҩс имҩаԥысит  амилициа 
аусбарҭақәа абжьаратәи аиҳабы-
ратәи анапхгараҭаратә еилазаара 
изаамҭанытәу иҷыдоу ахьӡқәа ра-
нашьара иазку аныҳәатә церемониа. 

«Амилициа аполковник» ҳәа ахьӡ 
ранашьахеит Реналд Ҷолариа, Де-
нис Аиба, Арсен Биџьев. «Амилициа 
аподполковник» ҳәа ахьӡ – Ренат 
Аџьиеви Денис Гәырҵкаиеи. «Ами-
лициа амаиор» ҳәа ахьӡ – Даур Ка-
каҷиа, Едуард Овчинников, Адамыр  
Аргәын. 

Иара убри аҽны атәыла 
аҩнуҵҟатәи аусқәа Рминистрра 
аусзуҩцәа, аминистр, амилициа 
аинрал-маиор Роберт Киут дрыцны 
Аҟәа ақалақь Ахьӡ-Аԥша апарк аҿы  
Аџьынџьтәылатә еибашьра аан иҭа-

хаз аибашьцәа Рмемориал амҵан 
ашәҭ шьыҵәрақәа шьҭарҵеит.

Амилициа Амш азгәаҭара иаз-
кыз аныҳәатә усмҩаԥгатә зхы 
алазырхәыз Аҳәынҭқарра Аха-
да Ихаҭыԥуаҩ Бадра Гәынба 
Аҳәынҭқарра Ахада амилициа аус-
зуҩцәеи аветеранцәеи рзанааҭтә 
ныҳәа инамаданы иааишьҭыз ад-
ныҳәаларатә цҳамҭа даԥхьеит. 

«Шәара шәусура ҭакԥхықәрала 
азнеиреи шәыгәаӷьреи рзы ҳаҭыр ду 
шәықәуп», -  иазгәаҭоуп адныҳәала-
ратә цҳамҭаҿы. 

«Ҷыдала иҭабуп ҳәа расҳәоит 
аҩнуҵҟатәи аусқәа русбарҭақәа 
рветеранцәа амилициа аҿиареи 
ашьақәгылареи рҟны хәы змаӡам 
рлагалазы. Шәара шәԥышәеи 
шәдырреи акырӡа аҵанакуеит 
аҩнуҵҟатәи аусқәа Рминистрра 
абиԥара ҿа рзы», – иарбоуп ад-
ныҳәалараҿы.

 «Ари амш аҽны ҳара иаҳгәа-
лаҳаршәоит 1992-1993шш. рзы 
Аԥсны Аџьынџьтәылатә еи-
башьраҿы Аԥсадгьыл ахьчара 
зхы ақәызҵаз амилициа аусзуцәа. 
Аҩнуҵҟатәи аусқәа рминистрра 
300-ҩык инарзынаԥшуа аусзуҩцәа 
аибашьра иалахәын, урҭ рахьтә 
иҭахеит 41-ҩык, Аԥсадгьыл ахьча-
разы иаадырԥшыз афырхаҵареи,  
агәаӷьреи, рмаҵзура ламысцқьала 
анагӡареи рзы 132- ҩык амилициа 
аусзуҩцәа  иреиҳау аҳәынҭқарратә 
ҳамҭа иаԥсахеит, урҭ рахьтә 25-ҩык  
- Аԥсны Афырхацәа ҳәа ахьӡ рых-
ҵоуп. 

Агәра згоит аԥхьаҟагьы шәдырреи 
шәымч-шәылшеи ауаажәларратә 
еиҿкаара ишадышәҵо, ҳтәылауаа 
ринтересқәеи рҭынчреи рыхьчара 
ишырзышәкуа. 

Иҭабуп ҳәа шәасҳәоит шәусуразы, 
шәгәымшәаразы, Аԥсны Аҳәынҭқар-
ра амаҵ ахьазыжәуа. 

Ишәзааигәоуи шәареи агәабзиа-
реи, аҭынчреи, аихьӡарақәеи шәзе-
иӷьасшьоит!»

Афедерациа ахантәаҩыс далхуп

Аԥсны Ахада Аслан Бжьаниа Ле-
вант Аҭрышба идиныҳәалеит 
Ҭырқәтәылан Аԥсуа культуратә 
центрқәа Рфедерациа ахантәаҩыс 
дахьалырхыз.

«Шәара Аԥсуа культуратә цен-
трқәа Рфедерациа ахантәаҩыс 
шәахьалырхыз даара ииашоу ӡбамҭо-
уп. Шәнапы ианырҵеит абри афе-
дерациа анапхгаҩы акырӡа зҵазкуа, 
аҭакԥхықәра зцу иуалԥшьақәа рына-

гӡара», – иазгәаҭоуп адныҳәалараҿы.
Аҳәынҭқарра Ахада агәра ганы 

дшыҟоу иҳәеит, Аԥсуа федерациа 
анапхгаҩ ҿыц идырреи иԥышәеи 
шацхраауа Ҭырқәтәыла аԥсуа диас-
пореи аҭоурыхтә Ԥсадгьыли реима-
дарақәа иҵегьы рырӷәӷәара.

Аслан Бжьаниа Аҭрышба изеиӷьаи-
шьеит агәабзиара ӷәӷәа, аманшәала-
ра, аусураҿы ақәҿиарақәа.

Абҵарамза 12 рзы Ҭырқәтәыла, 

Измиҭ ақалақь аҿы Аԥсуа культу-
ратә хеидкылақәа Рфедерациа VIII 
аизара ду  мҩаԥысит. Аусмҩаԥгатә 
рхы аладырхәит Аԥсны Жәлар Реиза-
ра-Апарламент аделегациа. Уи аила-
заараҿы иҟоуп акультуреи, аҿари, ас-
порти рзҵаарақәа рзы апарламенттә 
Еилакы ахантәаҩы Венори Бебиа, 
асоциалтә политика,аџьа, агәабзиа-
рахьчара, адемографиеи, аибашьра 
аветеранцәеи, аинвалидцәеи русқәа 
рзы Аилак ахантәаҩы ихаҭыԥуаҩ 
Баҭал Џьопуа, аҳәынҭқарра-зинтә по-
литика азы Аилак алахәыла Инар Гы-
цба, – адырра ҟанаҵоит Аԥсны Жәлар 
Реизара апресс-маҵзура. 

Аизара ду аделегатцәа Афедера-
циа аусуразы аҳасабрба иазыӡырҩит, 
анаҩс ахантәаҩы ҿыц далырхит.

 Афедерациа ахантәаҩы иҭыԥ ахь 
иара убас иқәгылан Ҳасан Чычбеи 
Ерџьаи Ԥаҷкориеи ркандидату-
рақәагьы. 

Ҭырқәтәыла еиҿкаау Аԥсуа культу-
ратә хеидкылақәа Рфедерациа ахан-
тәаҩыс далхуп Левант Аҭрышба. 

Аизара аҟны ахада иалхра 
анаҩсгьы, Афедерациа ахеилак аила-
заара ҿыц шьақәыргылан. 

Аԥсны Аҳәынҭқарра Ахада Аслан 
Бжьаниеи Урыстәылатәи  Афедера-
циа ашәарҭадара Ахеилак Амаӡа-
ныҟәгаҩ ихаҭыԥуаҩ Рашид Нурга-
лиеви реиԥылара Аслан Бжьаниа 
усуратә ныҟәарала Москваҟа ица-
ра инҭагӡаны имҩаԥысит,  адыра 
ҟанаҵоит атәыла Ахада ипрес-
с-маҵзура. 

Аганқәа ашәарҭадара аусх-
каҿы аусеицура азҵаарақәа иры-
лацәажәеит. Аслан Бжьаниеи Рашид 
Нургалиеви иара убас иалацәажәе-
ит аенергетика аусхк аганахьала 
аусеицура азҵаарагьы. 

Аиԥылара иара убасгьы да-
лахәын Аԥсны Аԥыза-министр 
Алеқсандр Анқәаб.  

Аслан Бжьаниеи Рашид 
Нургалиеви реиԥылара

Лыхнашҭан аныҳәа ду
«Лыхнашҭа» аныҳәа амҩаԥ-

гара Гәдоуҭа араион зегьы азы 
акырӡа зҵазкуа уаажәларратә 
хҭысуп. Убри аҟнытә ари аус 
аиҿкаара рхы аладырхәроуп 
ақыҭақәеи, ашколқәеи, ааглы-
хратә наплакқәеи, аспорти, 
аҟазаратәи усҳәарҭақәа зегьы 
рнапхгаҩцәеи рактиви, лымкаа-
лагьы аинтеллигенциа рхаҭар-
накцәа…

Иура Гәдиса-иԥа Аргәын
«Лыхнашҭа», 1983 ш.

Лыхнашҭа ижәытәӡоу, ис-
сирӡоу, еснагь иҿоу, ҳаԥсадгьыл 
агәеисырҭа, агәацаԥха! Аԥсуа 
дзырҿыхо, дзырхәыцуа, аҭоурых 
ӡыблара далызхуа, дхьазырԥшуа, 
ашҭа-ԥшӡа! Иџьынџьыз, иԥсад-
гьылыз, ишьа зқәыршу!

Аныҳәа «Лыхнашҭа» 12.11.2023 
ш. имҩаԥысуан. Шьыжьнаҵы 
ашҭа ахаҵаратәи агәырӷьаратәи 
ашәақәа ҭыҩуан. Араион аҟны иҟоу 
ақыҭақәа ҩажәа зегьы алахәын. 

Ашҭа зегьы иҭыҩуан «Лыхшашҭа» 
зыхьӡыз араион дырраҭара. 

Лыхнашҭа – ажәа иԥшьоу 
ажәоуп аԥсуаа зегьы рзы. Уаҟа 
ажәлар рҭоурых ргәаладыршәон, 
ажәытә-аҿатә иалацәажәон. 
Аҵыхәтәантәи, ашәышықәса аԥсу-
аа рҭоурых адаҟьақәа ирнырҵеит 
Лыхнашҭаҿы имҩаԥысуаз аҭо-
урых хҭыс дуқәа. Убарҭ иреиуо-
уп 1866 шықәсазы аԥсуа жәлар 
бџьар  шьҭыхлатәи рықәгылара. 
Аҭоурыхтә  ӡыблара зҽазымҭаз, 

иқәԥоз аԥсуа жәлар еснагь, иар-
бан аамҭазаалак иреизарҭан 
Лыхнашҭа. Ари ақыҭа ду аҿоуп 
ааӡара ахьиоуз, зыԥсҭазаареи 
зырҿиамҭақәеи аԥсуа жәлар рҭо-
урых иадызҳәалаз Гьаргь Чачба.

Ҳаԥсадгьыл иахнагаз 
агәаҟрақәа зегьы иреиҳауп 
амҳаџьырра, зықьҩыла рыԥ-
садгьыл ааныжьны, ихырҵәа-
ны атәым дгьыл ахь иӡхырҵеит.        



3  ад.        «Аԥсны», № 71-72«Аԥсны», № 71-722  ад. Хашҭра зқәымТаҷ Гыцба диижьҭеи 90 шықәса аҵра иазкны 
Ааԥсара ззымдыруаз аҵарауаҩ нага

Ааҧсарак ззымдыруаз  еицырды-
руа аҵарауаҩ, Аҧснытәи ашьхақәеи 
Нхыҵтәи ашьхақәеи рхи-рҵыхәеи 
дырхысны иҭызҵааз Таҷ Гыцба диит 
абҵарамза 20, 1933 шықәсазы Гәдо-
уҭа араион Џьырхәа ақыҭан анхаҩ-
нага иҭаацәараҿы. 

Иқыҭа гәакьаҿы ихарҭәаам ашкол 
даналга, 1952 шықәсазы аррамаҵу-
рахьы иҧхьеит, иагьихигеит СССР Ар-
бџьар мчқәа рыхәҭақәак Германиеи 
Польшеи иҟаз рҟны. Дхынҳәны данаа, 
1957 шықәсазы далгоит Дәрыҧшьтәи 
абжьаратә школ. Иара убри ашықәс 
азы дҭалоит Аҟәатәи арҵаҩратә 
институт афилологиатә факультет, 
қәҿиарала далгоит 1962 шықәсазы. 

Таҷ Гыцба иҵара иадбаланы аус 
иуан жәлар рашәаҳәареи рыкәа-
шареи Аҧснытәи рҳәынҭқарратә 
ансамбль аҟны. Иара убри аамҭа-
зы аҵарагьы иҵон Аҟәатәи аму-
зыкатә ҵараиурҭаҿы (ҩышықәса 
аҵара аниҵа ашьҭахь иаанижьит, 
еиуеиҧшым аҭагылазаашьақәа 
ирыхҟьаны). 1962-1963 шықәсқәа 
рзы Аҟәатәи акультура-ҵарала-
шаратә ҵараиурҭа аҟны аус иуан 
рҵаҩыс. Уи ашьҭахь аусура диасуеит 
раҧхьа методистс, нас аекскурси-
ақәеи аныҟәарақәеи Аҟәатәи рбиуро 
адиректор ихаҭыҧуаҩс. Ари аҭыҧ 
аҿы аус иуанаҵы Т. Гыцба иазыҟаҵа-
ны аусурахьы ирыдыркылеит 30-ҩык 
инареиҳаны аекскурсиа амҩаҧ-
гаҩцәа. Иара убас жәаба инареиҳаны 
Аҧсны еиуеиҧшым аекскурсиатә 
цагамҩақәа шьақәиргылеит. 1968 
шықәсазы иҭижьит аныҟәаҩцәа рзы 
ицхыраара духаз амҩақәҵага шәҟәы 
«Аҟәа-Риҵа» зыхьӡу. Ари ашәҟәаҿы 
хшыҩзышьҭра рзиуеит Аҧсны аҭо-
урых зҳәауа еиуеиҧшым ажәаб-
жьқәеи аҭыҧхьыӡқәеи.

   1971 шықәсазы инаркны 1974 
шықәсанӡа Т. Гыцба аус иуан Д.И. 
Гәлиа Иҩны-музеи аҟны адиректор 
ихаҭыҧуаҩс. Ари аамҭа иалагӡаны 
еизигеит 2. 000 инареиҳаны аҧсуа 
шәҟәыҩҩцәа ирыдҳәалоу, рҭоурыхи, 
рыҧсҭазаареи зҳәо алитературатә 
документқәеи агәалашәарақәеи. 

1974 шықәса инаркны иҧсҭазаара 
аҵыхәтәантәи амшқәа рҿынӡа аус 
иуан Аҧсуа ҳәынҭқарратә музеи аҟны 
адиректор ихаҭыҧуаҩс,   аҭҵаара-
дырра аҟәша аганахь ала. Есымшатәи 
иусура анаҩсан, Таҷ Шьаабан-иҧа аус 
ӷәӷәа мҩаҧигеит Нхыҵ-Кавказ, ашәу-
аа рынхарҭақәа рҿы амузеи аекс-
понатқәа реизгаразы, убасгьы акыр 
аџьабаа ибеит Аҷаратәылан иҟоу аҧ-
суаа рыҩнуҵҟа аизгаратә усурақәа 
рымҩаҧгараҿы. Е. Аџьынџьали иареи 
акыршықәсатәи русура иалҵшәаны 
амузеи иоуит 3. 000 инареиҳаны  аҭо-
урыхтә ҵакы змоу амаҭәарқәа.

1975 шықәсазы аҵарауаҩ иҭижьит 
ашәҟәы «Абаҟақәеи ахҭыс дуқәа 
зыдҳәалоу аҭыҧқәеи» зыхьӡу аек-
скурсиамҩаҧгаҩцәа рзы ицхы-
раагӡоу аметодикатә усумҭа. Уа 
инарҵауланы рыӡбахә арбоуп Аҧс-
ны ахи-аҵыхәеи рҿы иуҧыло аҭо-
урыхтә ҭыҧқәеи аҭоурыхтә баҟақәеи. 

Ари аусумҭа аҭыжьра рхахьы иргеит 
аныҟәарақәеи аекскурсиақәеи Аҧс-
нытәи робласттә совет, аха атираж 
ҭыҵны рнапахьы ианроу, аҧхьаҩ иахь 
инамгакәан ирыблит «аҧсуа ҭоурыхи 
акультуреи Қырҭтәыла иадҳәалам-
кәа» иахьыҟаиҵаз иақәыӡбаны. 

Иаҳхысыз ашәышықәса 
ахынҩажәатәи ашықәсқәа ина-
дыркны Т. Гыцба далан аҧсуа ми-
лаҭ-хақәиҭратә қәҧара, «Аидгылара» 
апрезидиум далахәын, иара имҩаҧи-
гоз анапаҵаҩрақәеи, рнапы зҵарыҩу-
аз атекстқәа рыҩреи, аҭоурыхтә фак-
тқәа реизгареи дрылахәын. Иара убас 
амитингқәа реиҿкаарақәеи дара рҿы 
ақәгыларақәеи мҩаҧигон. 

1978 шықәсазы Т. Гыцба ақырҭцәа 
имҩаҧыргоз ашовинисттә милаҭе-
илыхратә политика иаҿагыланы 
ирҩыз ашәҟәы «Аҧсуа шәҟәы» има-
ны Москваҟа дцеит. Уи дидикылеит 
КПСС Ацентр Комитет аҟәша аиҳабы 
ихаҭыҧуаҩ Бровиков. Иара ашәҟәы 
иацын Аҧснытәи аҭоурыхтә баҟақәеи 
акультуратә усумҭақәеи Аҧсны иал-
ган Қарҭҟа, Москваҟа, Ленинградҟа, 
убас иҵегьы ақалақьқәа рахь иргаз, 
зырхынҳәра аҭахуп ҳәа ирыҧхьаӡоз 
рсиа. 

Акыршықәса Аҧснытәи ашьхақәеи 
Нхыҵтәи ашьхақәеи рхи-рҵыхәеи 
шьапыла дырхысны иҭиҵаауан, на-
сгьы еиуеиҧшым абиблиотекақәа: 
Москва, Ленинград, Ереван, Черкесск, 
Краснодар рахь дцаны архивтә мате-
риалқәа аус рыдиулон, Аҧсны ашь-
хатә ҭыҧхьӡқәа рыҭҵааразы. Иара 
иҧшааны, иагьҭиҵаит 60 инареиҳа-
ны аҭоурых-географиатә хсаалақәа, 
70 инареиҳаны аҵарауаа рыҭҵаа-
ратә усумҭақәа, иара убас 150-ҩык 
рҟынӡа Аҧсны аҭыҧхьыӡқәа здыруа 
ашьханыҟәаҩцәа, ашәарыцаҩцәа, 
ахьшьцәа дрыҿцәажәеит. 

1990 шықәса алагамҭазы Т. Гыц-
ба дзышьҭаз иматериалқәа еизганы, 
асистематизациа рзуны далгеит. Аха, 
рыцҳарас иҟалаз, Аҧсны Аџьынџь-
тәылатә еибашьра аан ақырҭуа фа-
шистцәа ҳҭоурых аҭыӡшәа зҳәоз 
зегьы рықәгара изҿыз, ари аҵарау-
аҩгьы ихьысит. Инапылаҩырақәа 
зегьы еидкыланы ибжьарӡын ақа-

лақь Аҟәа аоккупациа азуны ианыҟаз 
аамҭазы. 1995 шықәса инаркны Т. Гы-
цба деиҭазыхынҳәит инапылаҩыра 
аиҭашьақәыргылара. Акыр аџьабаа 
адбаланы, 2002 шықәсазы иҭижьит 
ашәҟәы «Аҧсуаа рышьхахьыӡқәеи 
рышьхацамҩақәеи» зыхьӡу, 28 
кьыҧхьбӷьыц (450 даҟьа) аҿыгҳара 
аманы аҧсышәала. Ари аусумҭа да-
ара ахҳәаа бзиақәа аиуит акьыҧхь 
аҟны, аҭҵаарадырра знапы алаку 
зегьы рганахьала. Насгьы иқәыргы-
лан Гь.А. Ӡиӡариа ихьӡ зху Аҧсны 
Аҳәынҭқарратә премиа аиуразы.

Т. Гыцба амузеи аҟны афондқәеи 
амаҭәарқәа раахәареи акомиссиа 
еиҳабыс даман, амузеи аҵарауаа 
реилазаара далахәын. Амузеи аҿы 
имҩаҧысуаз аусхкқәа зегьы ихы 
рылаирхәуан, ианаҭаху аамҭазы ха-
дара риҭон, имҩақәиҵон. Аџьабаа 
ду ибахьан амузеи аҟны аекскурси-
амҩаҧгаҩцәа разыҟаҵараҿы. Ихы 
рылаирхәуан ажәахәқәа рылагьы, 
дықәгылон еиуеиҧшым аҭҵаарадыр-
ратә конференциақәеи асессиақәеи 
рҿы. Иара убас еиуеиҧшым аекспе-
дициақәа рҿы аџьабаа ибахьан.

1970 шықәсазы В.И. Ленин 
ишәышықәсхыҵра иазкыз аиуби-
леи аан Т. Гыцба ианашьан амедал 
«Хьыӡла-ҧшала аусуразы».

2005 шықәсазы Таҷ Шьаабан-иҧа 
Аҧсны Раҧхьатәи Ахада В.Г. Арӡын-
ба Иусҧҟала Аҧсны аҳәынҭқарратә 
хсаала ашьақәыргылареи, аредакциа 
азуреи, насгьы Аҧсны аҭыҧхьыӡқәа 
ирызкны иҭижьыз ашәҟәи рзы иа-
нашьан «Ахьӡа-Аҧша» аорден III  
аҩаӡара. 2011 шықәсазы аҵарауаҩ 
ихҵан Аҧсны акультура зҽаҧсаз-
тәыз аусзуҩ ҳәа ахьӡ ҳаракы.  

Ҳәарада, аҵарауаҩ Т. Гыцба аҧсуа 
ҭҵаарадырра, аҧсуа культура уҳәа 
рус аҟны илагала, иџьабаа иазкны 
иуҳәаша, иуҩыша даараӡа ирацәоуп. 
Т. Гыцба иусумҭақәа хәы змаӡам до-
уҳатә ҭынхоуп. Аҵарауаҩнага, акыр 
шықәса инеиҧынкыланы Аҧсуа 
ҳәынҭқарратә музеи аус иазааҧсаз 
Таҷ Шьаабан-иҧа игәалашәара ҳац-
заауеит наунагӡа.  

А. ЏьопуА,
Аҧсуа ҳәынҭарратә музеи аиҳабы

Ахәышәтәырҭа аҭагылазаашьа гәеиҭеит

Аԥсны агәабзиарахьчара ами-
нистр Едуард Быҭәба Ареспуб-
ликатә иҷыдоу аԥсихиатриатә 
хәышәтәырҭа аусура, ачымазцәа 
иахьыҟоу аҭыԥ аҭагылазаашьақәеи 

иарбоу амедусбарҭа зеиԥшроуи 
ргәаҭара мҩаԥигеит ҳәа адырра 
ҟанаҵоит агәабзиарахьчара Амини-
стрра апресс-маҵзура. 

Ахәышәтәырҭа аҳақьым хада 

Аамҭеи атәанчаҩцәеи
Руслан Аџьба: «Аԥсны 

иаҭахуп атәанчаратә система ҿыц»
Иахьа Аԥсны атәанчаратә система зеиԥшроу, атәанчаратә реформа 

ҿыц ҵакыс иамоу, Урыстәыла аҿаԥхьа Аԥсны Атәанчаратә фонд ауал 
уҳәа дрылацәажәеит Аԥсныпресс иаиҭаз аинтервиу аҟны асоциалтә 
еиқәыршәареи адемографиатә политикеи рминистр Руслан Аџьба.
– Изеиԥшроузеи иахьа Аԥсны 

атәанчаратә система? Шәҳазры-
лацәажә уи абзиарақәа, агхақәа.

– Ҳазну аамҭазы ԥасатәи СССР 
аахыс иаанханы иҟоу Аԥсны 
аҳәынҭқарратә тәанчаратә си-
стема ажәит, шьаҭанкыла аиӷь-
тәра аҭахуп. Атәанчаратә система 
аиӷьтәра социалла аҵакы амоуп, 
избанзар уи 50 нызқьҩык раҟара 
атәанчаҩцәа рыԥсҭазааратә ин-
тересқәа ирыхькьысуеит. 

Аԥсны атәанчаҩцәа реиҳа-
раҩӡак, урҭ 40 нызқьҩык раҟара 
ыҟоуп, атәанчахәы рызԥырҵәоит 
аидгылатә закәанԥҵара инақәыр-
шәаны, хьыӡҳәала акәзар – 1990 
ш. маи 15 азы СССР Азакәан ала. 
Уи иазыԥхьагәанаҭоит аџьатә 
тәанчахәқәа абасеиԥш иҟоу рых-
кқәа: ажәрала (ақәрала), аинва-
лидрала, иныҟәызго рцәыӡрала, 
шаҟа шықәса аус руз ала. Иара 
убас иазԥхьагәаҭоуп аџьатә тәан-
чахәы аиура азин змам рзы асо-
циалтә тәанчахәқәа.

Иахьазы Аԥсны Атәанчаҩратә 
фонд ахь ахәҭалагалақәа ҟазҵои 
атәанчаҩцәеи рхыԥхьаӡара ага-
нахьала аҭагылазаашьа маншәа-
лам. Аофициалла аус зуа атәы-

лауаа 42 нызқьҩык раҟара ыҟоуп. 
Иара убас 50 нызқьҩык атәан-
чаҩцәа ҳамоуп Аԥсны аҳәынҭста-
тистика Аусбарҭа адырраҭарақәа 
рыла. Ауаа ираҭәоу атәанчахәқәа 
рызшәара залшаӡом аус зуа 
рхыԥхьаӡареи атәанчахәы зауа 
рхыԥхьаӡареи абас еиԥш иа-
ныҟоу аамҭазы, избанзар Атәан-
чаҩратә фонд ахь инеиуа аԥгаԥ-
сатә хәҭалагалақәа – ари 10% 
ауалафахәы афонди аусзуҩы 
иуалафахәы иахырхуа процентки 
роуп. 

– Атәанчаҩцәа шаҟаҩы ҳа-
мада, иара убас акатегориақәа? 
Шаҟаҩы ироуада аԥсуа тәан-
чахәы мацара? 

–Атәанчахәқәа еиуеиԥшым 
ршәага-загақәа зауа атәанчаҩцәа 
50 нызқьҩык рахьтә 39 катего-
риа ҳамоуп иааидкыланы. Атәан-
чаҩцәа ркатегориақәак ртәан-
чахәқәа ирыцҵаны ирзыршәоит. 
Иахьазы урҭ 12,5 нызқьҩык ина-
реиҳауп. Зыӡбахә ҳамоу абарҭ 
акатегориақәа роуп: ақәра-
ла, шаҟа шықәса аус руз ала, 
«Жәлартә», «Зҽаԥсазтәыз» ҳәа 
аҳаҭыртә хьӡы змоу ауаа, адгьыл 
аҵаҟа (ашахтиорцәа) аус зуаз, 
I,II,III агәыԥқәа ирыҵаркуа аџьа 
аинвалидцәа, иныҟәызго дахьыр-
цәыӡыз азы атәанчахәы зауа ауаа, 
ҭынха дызмам аеҭымцәа, асоци-
алтә тәанчахәқәа зауа ауаа. Урҭ 
ртәанчахәқәа инарыцҵаны ирзыр-
шәоит. Аха убарҭ аԥарақәагьы 
еиуеиԥшым, уи шьақәдыргылоит 

Аминистрцәа Реилазаара ақәҵа-
рақәа рыла. Ҳара ҳҟны ақәрала 
атәанчахәқәа зауа 34 нызқьҩык 
раҟара ыҟоуп, убарҭ рахьтә 6,5 
нызқьҩык инацҵаны ирзыршәо-
ит. Атәанчахәқәеи урҭ инацҵаны 
ирзыршәауеи идыртәоит 3000 
мааҭ раҟара. Уахь иаҵанакуе-
ит аҳәаанырцәтәи аҳәынҭқарра 
атәанчахәқәеи егьырҭ социалла 
ирзыршәақәоуи змауа.

– Ԥеиԥш амоума 500 мааҭ зауа 
ртәанчахәы ашьҭыхра?

– Даҽа ҳәынҭқаррак атәанчахәы 
змауа ауаа, инацҵаны рызшәа-
рала аҵыхәтәантәи шықәсқәак 
рыҩнуҵҟала ироуа атәанчахәы 
ашәага-зага иазҳарҳауан 2000-
2500 мааҭ рҟынӡа, атәанчаҩцәа 
ркатегориақәа ирхьырԥшны. 
Зегьы ртәанчахәы шьҭыҵырц азы 
иалагалатәуп атәанчаратә система 
ҿыц.

– Ҵакыс иамоузеи Аԥсны 
иазгәаҭаны ирымоу атәанча-
ратә система ҿыц амҩаԥгара? 
Ишԥашьақәгылои аԥсуа тәан-
чахәқәа? 

–Аԥсни Урыстәылеи 
рзакәанԥҵарақәа реиқәыршәара 
апрограмма апункт 29 анагӡа-

ра инамаданы, аус рыдааулеит 
атәанчаратә система ҿыц иазку 
азакәанпроектқәа. Урҭ ԥыҭк ыҟоуп, 
убрахь иналаҵаны «Аҳәынҭқар-
ратә тәанчаратә еиқәыршәара-
зы», «Хымԥадатәи атәанчаратә 
ԥгаԥса асистемаҿы хаҭа-хаҭала 
азнеиразы». Убарҭқәа ирыбзоура-
ны ашәшьыра иҵугар ауеит аус 
зуа ауааԥсыра рыхәҭак. Уи акырӡа 
ишьҭнахуеит аԥгаԥсатә хәҭалага-
лақәа рылхра.

Ҳара ҳҽазаҳшәоит атәанчахәы 
ашәага-зага хықәкыла азеиԥш 
стажи, ауалафахәқәеи, Атәанча-
ратә фонди рахь ишәоу аԥгаԥсатә 
хәҭалагалақәеи рхьырԥшра. Ари 
зынӡаск система ҿыцуп, иахьазы 
атәылақәа жәпакы рҟны рхы иа-
дырхәоит, ҳаамҭазтәи адҵаҟаҵа-
рақәа ирықәшәоит. 

Тәанчахәыла аиқәыршәара ага-
нахьала аҳәынҭқарратә политика 
хықәкы хадақәаны иамоуп:

 Аԥсны Аконституциа иахьча-
уа тәанчахәыла ақәыршәаразы 
ауааԥсыра рзинқәа рынагӡара; 
атәанчаратә система финансла 
аҭышәныртәалара; хымԥадатәи 
атәанчаратә ԥгаԥсеи абиуџьет 
аҟнытә ԥарала аиқәыршәа-
реи рышьаҭала атәанчахәқәа 
иҭышәынтәаланы рышьҭыхразы 
аҭагылазаашьақәа раԥҵара; тәан-
чахәыла аиқәыршәара анапхга-
раҭара аиӷьтәрала атәанчаратә 
система ахырҳара ашьҭыхра. 

Принцип хадақәаны иҟоуп: 

Ирина Ануа аминистр ачымазцәа 
хәшәылеи фатәи-жәтәи рыла иахәҭоу 
аиқәыршәара рымоуп ҳәа иалҳәе-
ит. Аха ахәышәтәырҭа  акыр аамҭа 
ҵуеит асанитартә ӡышьҭра агана-
хьала ауадаҩрақәа амоуижьҭеи. Урҭ 
шьаҭанкыла реиҭашьақәыргыларазы 
иазоужьуп  3 млн. 743 нызқь мааҭ. 

Ирина Ануа лажәақәа рыла, атру-
бақәа иахьрыцәцо иахҟьаны, уа-
дақәак акыр ааха роуит.

Аусурақәа мҩаԥнагоит аҳәынҭқар-
ратә еилахәыра «Аԥсныргылара». 
Ԥшь-еихагылак рҿы аӡымҩангагақәа  
рыԥсахраны иҟоуп, аҽыкәабарҭақәа 
рҿы акафель шьҭарҵоит, асантехни-
ка зегьы рыԥсахуеит, арлашагақәа 
дырҿыцуеит.

   «Ҳара  шьаҭанкыла ари апробле-
ма уаҳа ҳазыхнымҳәуа иҳаӡбароуп. 
Ачымазаҩцәеи аперсонали ирзыман-
шәалоу аҭагылазаашьақәа аԥаҳҵаро-
уп. Аремонт уажәоуп ианалага, сара 
хаҭала уи амҩаԥысшьа шцо гәасҭа-
лоит», - иазгәеиҭеит Едуард Быҭәба. (Алгарҭа 4-тәи ад.)

Уи зегьы ҭҵааны иҩит Лыхны ииз, 
адунеи иадыруа апрофессор Гьар-
гь Ӡиӡариа. Абраҟоуп Ҷнагә хәыҷы 
раԥхьаӡа ишьаҿа  ахьеихигаз. 
Лыхноуп уи иқыҭа.                    Лхаа 
роуп уи ижәлар, Лыхнашҭоуп уи 

иҭоурых. Нестор Лакоба диижьҭеи  
сынтәа 130 ш. ҵит. Уи Аԥсны 
инарҭбааны иазгәаҭан.

1936-1940-тәи ашықәсқәа раан 
ақыҭақәа зегьы реиҳа 200-ҩык 
инарзынаԥшуа Лхаа аҵх лашьца 
иналаӡ ицеит. Урҭ харада-ахара 
рыдҵан. Иреиӷьӡаз, зыԥсадгьыл 
азы згәы былуаз, аҵара змаз, 
Аԥсны аиӷьтәразы зџьабаа дууз… 
Иара убас рфырхаҵарақәа 1941-
1945 ш. раан иаадырԥшит. 

Аԥсны иарбан аамҭазаалакгьы 
имҩаԥысуаз аполитикатә еи-
барххарақәа раан ари ашҭа-ԥшьа 
ҭәын, аԥсуаа ашәҟәқәа рыҩуан. 
Рнапқәа аҵаҩны еиуеиԥшым Асо-
вет Еидгыла аструктурақәа рахь 
ирышьҭуан. Аха акгьы алымҵу-
ашәа анырбалак, Лыхнашҭа еизон. 
70 ш. еиҳаны изхыҵуаз Асовет 
Еидгыла аамҭазы, аԥсуаа ргәа-
лақәа адунеи иаҳаразы ианеизаз 
ашықәсқәа иреиуоуп: 1947, 1957, 
1978, 1988, 1989 шықәсқәа…

Аԥсуа жәлар рҭоурых аҿы аҭыԥ 
дуӡӡа ааныркылоит Лыхны ииз, 
Лыхны инхоз Шьаҟрылаа-арк-
каҩцәа, ҭаацәала иҵарауааз. 
Еицырдыруа аҵарауаҩ, аԥсуа 
жәлар рус, иарбан аамҭазаалак 
жәҩахырла, гәыла, ҵарадыррала 
иаҵагылаз, аҵарауаҩ Ҭамара Пла-
тон-иԥҳа лаби Шьаҟрыл Констан-
тин, Шьаҟрылаа ирхылҵызгьы 
даргьы рлагала дуӡӡоуп, рџьабаа 
рацәоуп, Аԥсны аҭоурых аҿы.

Аԥсуа жәлар рԥыза Ду, адунеи 
зегьы ҳазырдырыз, Владислав 
Григори-иԥа Арӡынба раԥхьа 
днаргыланы, Ҳаԥсадгьыл Аԥсны 
еиқәдырхеит. Ҳтәыла ашәарҭа 
ианҭагыла аҽныҵәҟьа инаркны 
аибашьратә хсаала, Лхаа рҵеицәа 
рышьҭа анырҵеит. Урҭ рахьтә ҳаԥ-
садгьыл рхы ақәырҵеит 102-ҩык. 
Ари ашҭа ду аҟны, ԥсра зқәым, аԥ-
садгьыл еиқәзырхаз ирызку абаҟа 
гылоуп.

Лыхнашҭоуп анышә дахьамадоу, 
аибашьраҿы злагала дуу, Аиааира 
аагара абара иахьымӡаз, Аԥсны 

Афырхаҵа Мушьни Хәарцкьиа. 
Ароуп, Аԥсны аибашьра  ианаҿыз, 
1992 ш. жьҭаарамза бжьба рзы Аԥ-
суа-абаза аконгресс ахьымҩаԥ-
газ. Ҳаԥсуа ҭоурых адаҟьақәа ҭәуп 
Лыхни Лхааи рфырхацәа рыла…

Уахь ҳагәыламлакәан ҳаза-
аҭгылоит аныҳәа «Лыхнашҭа». 

Уи раԥхьаӡа еиҿызкааз аҵа-
рауаҩ, апатриот Ду Иура Гәди-
са-иԥа Аргәын ҳабла даахгылоит. 
Ииҩыз асценариа «Лыхнашҭа» 
ахьӡын. Усҟантәи аамҭазы (Аԥс-
ны аибашьра ҟалаанӡа) Аԥсны 
араионқәа рхаҭарнакцәа зегьы 
алахәын. Урҭ рҟазара ддырбон, 
араион иадныҳәалон.

Аныҳәа «Лыхнашҭа» ныҳәа 
духеит, Аԥсны зегьы ианыҳәан 
усҟантәи аамҭазы. Уаҟа  иалка-
ахаз асценахь ихәныргон. Иры-
дырныҳәалон, агәалашәаратә 
ҳамҭақәа рырҭон. Ари аныҳәаҿы 
ашҭақәа еиҿыркаауаз аҟны 
ажәлар рынхашьа, рынҵышьа, 
рысасдкылашьа, рнапҟазара, 
рфольклор, Лыхнашҭазы итради-
циан аҽыбӷаҟазацәа рыхәмар-
рақәа, аԥсуа поетцәа ражәе-
инраалақәа рыԥхьара, араионқәа 
рҟынтә ажәаҳәацәа рырцәажәа-
ра, асатиратә лафтә хәмаррақәа, 
сахьаркыла ажәеинраалақәа 
рыԥхьара, амузыкатә инстру-
ментқәа рарҳәара… Аспорт еиц-
лабрақәа рҟны ихымԥадатәын: 
алабашьаршәра, алабақәырс, 
ахаҳәрԥара, аҵәыргыла ахыԥара, 
лабала ахара аԥара, бӷарҵахьы 
аиқәԥара, ашьаҟа ахалара, 
ацәҟьара аихсра, аимҵакьача-
ра, аҽыбӷаҟазара, аҽырхәмарра, 
абазшьҭыхра, аимҭахара (ацәҟьа-
ра аихсра), аԥҳәыс ҽыжәлара, 
аҳәаҟьара, аҵәеигәыдҵеи аҭарче-
ии, аҽырҩра… Хыхь еиқәԥхьаӡоу 
асценариа автор Иура Гәдиса-иԥа 
иаҳцәыӡуа иалаигалаз, абиԥа-
рала инеимда-ааимдо иаагаз 
еиуеиԥшым аиқәырхареи аҿар 
дырбареи акырӡа аҵанакуеит 
ҳәа иԥхьаӡон. Иҟаз ахәмаррақәа 
зегьы алеигалеит. Урҭ зныкала 
зегьы мҩаԥгашьа замамыз азгәе-
иҭон. Есышықәса хԥа-ԥшьба ала-
галазҭгьы хымԥада аҿар ибзианы 
ирыдыркылон, рҽагьаладырхәу-
ан…

Аԥсны Аџьынџьтәылатә еи-
башьра анеилга ашьҭахь, асцена-

риа автор Иура Гәдиса-иԥа иԥсы 
ахьынӡаҭаз илаԥш ахын. Иахьатәи 
аныҳәа «Лыхнашҭа» аформақәа 
аԥсахит.

Аныҳәа «Лыхнашҭа» амҩаԥгара 
араион акультура аҟәшеи аспорт 
аҟәшеи ирыдын. Урҭ еиқәдыршәоз  
апрограмма араионаҿы иаԥхьон, 
ишьақәдырӷәӷәон. Ихықәкы ха-
дан ари аныҳәаҿы, иӡуа иалагаз 
аҵасқәа, ахәмаррақәа ажәлар 
дырбара, ргәалашәара. Убарҭ 
ируакын аҭацаагара. Аҭыԥҳа аҽы 
дақәыртәаны аҭацаагара ашәа 
ҳәо, ажәлар дрыгәҭылакны  ашҭа 
дҭаргалон. Уи аҽы лақәтәашьа 
уҳәа ажәлар ссиршәа ибаны 
изхәаԥшуаз ируакын.

Араионқәа рҿы еиҿкааз 
ахаԥшьгаратә коллективқәеи 
ансамбльқәеи анықәгылалак 
ашьҭахь зегьы ачеиџьыкахь ина-
рыԥхьон. Аибабара, аилибакаара, 
аигәныҩра, аԥхарра рыбжьалон. 
Уи иаҵанакуаз рацәан. Иура Гәди-
са-иԥа исценариаҿы аҭыԥ ӷәӷәа 
ааннакылон ахшара рацәа змаз 
аҭаацәарақәа. Уахь иаҵанакуан 
жәаҩык инареиҳаны измаз. Урҭ 
досу рқыҭа аԥацхақәа рҟны иҟан. 
Уаҟа еиҿкааз ацәыргақәҵа аӡыр-
гареи асасцәа иаҭаауаз рымаҵ 
ауреи рҿы ицхыраауан. Ақыҭа 
аиҳабы иҭааз исасцәа иҿырԥшы-
гоу аҭаацәара ду зааӡо ани аби 
дирдыруан… Ацәыргақәҵақәа 
еиҿызкаауаз аклубқәа реиҳа-
бацәа ракәын.

Аныҳәа «Лыхнашҭа» иахьатәи 
итрадициаз аԥсуа ԥацхақәа 
аамҭа иақәшәо абаннерқәа рыла, 
иманшәалаз аҩн хәыҷқәа ҟаҵан.  
Ашәеи акәашареи аҳра руан 
асценаҿы. Иргылаз «аҩнқәа» 

рҟынтә аччабжьи акәашареи иры-
цыз амузыка  абжьы гон. Аныҳәа 
«Лыхнашҭа» амҩаԥгаразы Гәдо-
уҭа араион администрациа Аха-
да ихаҭыԥуаҩ Иури Таҷ-иԥа Кәа-
рацхьелиа иазгәеиҭеит: «Ажәлар 
ҽаанбзиала шәнеиааит! Иахьа 
20 қыҭа алахәуп. Урҭ рахьтә аер-
манцәа рқыҭақәа: Агараки, Мҵа-
ра, Ԥсырӡха, Приморск, урҭгьы 
изларылшоз ала ацәыргақәҵагьы 
ҟарҵеит. Аԥсуаа зегьы рашҭақәа 
рҟны аҭоурых иадҳәалоу еиуе-
иԥшым амаругақәа рыла ацәыр-
гақәҵа еиҿыркааит. Шҭацыԥхьаӡа 
досу рҟазара аадырԥшуеит. 
Ақыҭақәа инарымаданы ақалақь 
Афон-Ҿыц даараӡа рҽазыҟаҵаны 
иааит». 

Сынтәа раԥхьаӡа акәны ҳныҳәа 
иалахәуп Ҟарачы-Черқьестәы-
лантә иааз ҳашьцәа абазақәа. Урҭ 
еиҿыркааз рашҭа аӡәы давым-
сит. Ажәлар урҭ рбара гәахәары-
ла ирыдыркылеит. Уаҟа еиҿкаан 
Аԥсны асахьаҭыхратә училишьче 
иалгаз Амир Биџьев инаплыхқәа, 
еиҳарак амҿы иалхыз, ажәлар 
аинтерес рыманы иахәаԥшуан. 
Аныҳәа рыдныҳәало Амир иаз-
гәеиҭеит: «Сара даараӡа исҭа-
хуп схатәы цәыргақәҵа Аԥсны 
еиҿыскаарц. Адыррақәа ара исоуз 
роуп урҭ сусумҭақәа ҟасҵартә ал-
шара сызҭаз… Ҽаанбзиала зегьы! 
Абазашҭантә асалам дууӡа зегьы 
ишәзаарҭиуеит».

(Алгарҭа )
Лыхнашҭан аныҳәа ду

Аныҳәа «Лыхнашҭа» аҟны 
Аԥсны Аҳәынҭқарра Ахада 
ихаҭыԥуаҩ Гәынба Бадра ажәлар 
дрыдныҳәалеит: «Аныҳәа «Лых-
нашҭа» аҵак ду змоу ныҳәоуп. 
Ажәлар шәышықәсала, абиԥарала 
инеимда-ааимдо ирымаз атради-
циа бзиақәа, аҵасқәа, ақьабзқәа, 
абиԥарақәа реимдара, реиқәыр-
хара иазкуп… Ҽаанбзиала Аԥс-
ны иқәынхо зегьы! Ҽааныбзиала 
аныҳәақәа шәырԥылалааит. 

Аныҳәа «Лыхнашҭа» аԥсуа 
маҭәала зҽеилазҳәо рхыԥхьаӡа-
ра есааира иацлоит. Уи гәадуро-
уп, хҭыс бзиоуп. Ахацәа рыдагьы 
аҭыԥҳацәа аӡәы-ҩыџьа изшәыз 
ыҟан, уаанӡа урҭ ари аныҳәаҿы 
иаҳԥылаӡомызт. Иахьа ҳара 
заҟа Иури Гәдиса-иԥа исцена-
риа ҳазааигәаны иҟаҳҵо, уи 
аҿар  ирыдыркылоит, иацырҵа-
лоит ҽаанбзиала аныҳәақәа 
рымҩаԥгара. Адунеи зегьы аҟны 

аҭынчра ыҟазааит. Убри аамҭазы 
Ҟарачы-Черқьестәылантә иааз 
ахәыҷқәа рыкәашаратә коллек-
тив  ықәԥраа икәашон. «Абаза-
шҭа» ҳәа ахәаԥшцәа рызҿырҭуан, 
рнапқәа рзеинырҟьон.

Аныҳәа «Лыхнашҭа» Аԥсны 
зегьы ианыҳәан, уи ишаныҳәаз 
иаанхоит. Агәра аагоит, уи наҟ-
наҟ аҳәаақәа шарҭбаауа, аҽше-
иҵнахуа. Ҳашьцәа зыԥсадгьыл 
ахь ихынҳәыз рааԥхьареи ра-
лархәреи шынагӡахо.

«Лыхнашҭа» ҳхәыцрақәа иры-
лоу, шеи-шықәсылеи аԥсуа ибжьы 
ықәыҩлааит! Иахьгылоу ашь-
хақәа рымч амчзааит иқәыҩуа 

аԥсуа ибжьы. Уара уныҳәаԥхьыӡ 
ицзааит угәҭыхақәа ашәышықә-
сақәа рнаҩс иираны иҟоу аҵе-
игьы.

Иура Гәдиса-иԥа Аргәын 
иажәақәа абас иҟан! «...Ақьаб-
зқәа иҳамоу, ажәҵыс аҭра аныҟа-
наҵо цыра-цырала ишеизнаго 
еиԥш, хәҭа-хәҭала зегьы еидгы-
ланы, ирԥшӡаны, ирхааны аныҳәа 
амҩаԥгара анилшалак ауп аҵак-
гьы ауаҩы дархәыцыртә, иџье-
ишьартә, игәы ҭнагартә ианыҟало. 
Ари аус иазнеитәуп рҿиарала, мц-
цакрада, цқьа иазхәыцны».

– Ҽаанбзиала аныҳәа «Лых-
нашҭа» иалахәыз зегьы – иҳәеит 
араион Ахада ихаҭыԥуаҩ Вале-
рии Расим-иԥа Аҩӡба, – гәалаҟа-
заарала, иарбан усзаалак шә-
напы злашәкуа аҟны аихьӡарақәа 
шәымазааит. Ҳҵасқәа, ҳқьабзқәа 
абиԥарала иааго аԥеиԥш аиуааит. 
Иахьа ацәыргақәҵақәа еиҿкаау 
аҟны ауардын инаркны аусуга ма-
ругақәа, анаплыхқәа, ажьи инапа-
ла иҟаиҵоз амаҭәарқәа уҳәа 
ирацәоуп ҽааныбзиала Аԥсны 
иқәынхо ажәлар зегьы. 

Аныҳәа «Лыхнашҭа» аҟны 
аконцерт мҩаԥган. Иалахәын 
ашәаҳәаратә ансамбльқәа: 
«Риҵа» (асахьаркыратә напхгаҩы 
Чамагәуа Нора), «Ахьышьҭра» 
(анапхгаҩы Гәынба Есма, Џьениа 
Саида), акәашаратә ансамбльқәа 
«Адац» (анапхгаҩы Дбар Руслан), 
«Аурашьа» (анапхгаҩы Ҭаниа Ва-
лера) Лыхнытәи абжьаратә школ 
аҵаҩцәа рыла еиҿкааз ансамбль, 
(асахьаркыратә напхгаҩы Амина 
Цәеиба). Аестрадатә шәаҳәаҩы 
Мадина Кәарацхьелиа лыбжьы 
ԥшӡа ала аныҳәа анҵәамҭахь 
инаскьалгон. Ажәлар напеинҟьа-
рала ирыдыркылон. 

Лыхнашҭа имҩаԥгаз аныҳәа 
иалахәын: Аԥсны Жәлар Реизара 
Аиҳабы Лаша Ашәба, Аԥсны Аԥы-
за-министр Алеқсандр Анқәаб, 
иара убас аинтеллигенциа рхаҭар-
накцәа, ауаажәларра.

Лыхнашҭа ахы-аҵыхәа 
ашәаҳәацәеи акәашацәеи рму-
зыкеи рнапеинҟьабжьи гон. Ҽа-
анбзиала ажәлар зегьы! Аҭынчра 
абжьы еснагь иҳацзааит. Аԥсуа 
жәлар Аԥсны ирацәахааит, атәым 
ԥсадгьыл ахь  ихырҵәаз рыла 
Аԥсны ҭҭәааны иҟалааит.

Шьардаамҭа Аԥсны!
Гугуца ЏьыкыРБА 

Аҳәынҭқарра аҟнытә тәан-
чахәыла аиқәыршәара дарбанза-
алак азин имоуп иажәрала, иин-
валидрала, дныҟәызго дицәыӡыр 
аусура илымшо дҟалар, иара убас 
Аԥсны азакәанԥҵара ишьақәнар-
гылауа даҽа хҭысқәак раангьы; 
қьырала аус зуа дарбанзаалак 
хымԥада атәанчаратә ԥгаԥса 
даҵанакуеит; убасала аԥгаԥса 
змоу дарбанзаалак аџьатә тәан-
чахәы аиура азин имоуп; хымԥа-
датәи атәанчаратә ԥгаԥса амалқәа 
рхы иадырхәоит аԥгаԥса змоу 
тәанчахәыла реиқәыршәаразы, 
Аԥсны азакәанԥҵара ишьақәна-
рагыло аԥҟарақәа рыла. 

Аԥсны амҽхак, ауааԥсыра 
рхыԥхьаӡара, асоциал-економи-
катә ҭагылазаашьақәа ҳасаб рзу-
ны, иаҳа иеиӷьуп ҳаамҭазы иарбоу 
тәанчахәыла аиқәыршәара ага-
нахьала азакәанԥҵаратә нҵақәа 
рхыԥхьаӡара амырҭбаара, атәан-
чахәы аиура азин ашьақәыргыла-
ра, уи ашәага-зага арбара, насгьы 
ашәашьа ирымадоу азҵаарақәа 
еидкылатәуп закәанԥрҵарак аҟны. 
Уи анагӡара аганахьала иахьынӡа-
уа иманшәалазароуп. 

«Аҳәынҭқарраҿ тәанчахәы-
ла аиқәыршәаразы» азакәан-
проект аус адулоуп, Аԥсны Ахада 
Иусбарҭаҿы ишьҭоуп, иҵегь аус 
адулара аҭахуп. Убри азакәан-
проект аус адулараан методикала 
ацхыраара ҳнаҭеит Урыстәылатәи 
Афедерациа аџьеи асоциалтә      хь-
чареи Рминистрра. Уи иарманшәа-
лоит атәанчахәқәа рышьақәыргы-
лареи рызшәареи рызҵаарақәа, 
иагьамҽханакуеит атәанчахәы 
зауа атәылауаа ркатегориақәа 
зегьы. Азакәан иаҵанакуеит дара 
ахьынхо аҭыԥ иахьмырԥшыкәа 
Аԥсны атәылауаа, аҳәааныр-
цәтәи атәылауааи атәылауаҩра 
змам ауааи ракәзар – Аԥсны иаа-
иԥмырҟьаӡакәа инхозар. 

Ақәрала аџьатә тәанчахәы аиура 
азин рымоуп: 60 шықәса зхыҵыз 
ахацәа, 55 шықәса зхыҵыз аҳәса, 
иаҭаху аԥгаԥсатә стаж рымазар. 
Аԥгаԥсатә стаж шьақәыргыла-
хароуп хаҭалатәи ашәҟәарбара 
адырраҭарақәа рышьаҭала.

1992-1993 шықәсқәа рзы Аԥс-
ны жәлар Рџьынџьтәылатә еи-
башьра аинвалидцәа, иҭахаз рҭа-
ацәарақәа, зыԥсҭазаара иалҵыз 
аинвалидцәа рҭаацәарақәа, иара 
убас аибашьра ашьҭахь иинвалид-
цәахаз рхыԥхьаӡарахьтә атәан-
чаҩцәа егьырҭ рактегориақәа 
жәпакы Аԥсны азакәанԥҵарала 
ишьақәыргылоу атәанчахәқәа 
ргәага-загақәа рзеиқәырхахоит. 
Убри инаваргыланы ҷыдала соци-
алла ихьчатәу ркатегориа иаҵа-
накуа раҳасабала иахьазы иҳа-
моу льготала атәанчаратә зинқәа 
зегьы рымазаауеит. 

«Аԥсны Афырхаҵа» ҳәа ахьӡ 
змоу, Леон Иорден, «Агәымшәара-
зы» амедал занашьоу, «Жәлартә», 
«Зҽаԥсазтәыз» ҳәа аҳаҭыртә 
хьыӡқәа змоу, рџьатәи мамзаргьы 
рсоциалтә тәанчахәҵәеи рнаҩ-
сангьы, иҟоу ахыхь материалла 
аиқәыршәара азинқәа роуеит. 
Ҳаԥхьаҟа иҟоу ахыхь материалла 
аиқәыршәара азин змоу атәылауаа 
ркатегориақәа ҳарҭбаар алшоит.

Атәанчахәы ашәага-загақәа 
шықәсык ахьтә знык аиндек-
сациа рзыҟаҵалатәуп ахәқәа 
рышьҭыҵра ҳасаб азуны.

Аԥгаԥсатә хәҭалагалақәа 
хаҭа-хаҭала ҳасаб рзымуӡакәа 
изалшаӡом атәанчахәратә ԥгаԥса 
арҿиара. Абри аҩыза аҭагылаза-
ашьа анырра бзиа ҟанаҵозароуп 
аҳәынҭқарратә тәанчаратә систе-
ма абиуџьет ашҟа, избанзар уи 
аԥгаԥсатә хәҭалагалақәа иана-
амҭоу, насгьы инхарҭәааны ршәа-

ра ашҟа аинтерескра шьҭнахуеит, 
иарӷәӷәоит абарҭ ахәҭалагалақәа 
зшәауа рлеишәа. 

Хымԥадатәи атәанчаратә ԥгаԥса 
асистема, иара убас хаҭа-хаҭалатәи 
азнеишьа аԥхьа иамҽханакуе-
ит официалла аус зуа атәылауаа 
зегьы, анаҩсан ҳара хықәкыс иҳа-
моу убри ауп, хыԥхьаӡара рацәа-
ла ауааԥсыра рымҽхакра, аус зуа 
зегьы рганахьала адырраҭарақәа 
рымазаара, избанзар хаҭа-хаҭа-
латәи азнеишьа иалнаршоит аус 
зуа ауааԥсыра рхыԥхьаӡара агана-
хьала аиҭакрақәа иҵегьы ииашаны 
разыԥхьагәаҭара. 

Аԥгаԥсатә хәҭалагалақәа 
хаҭа-хаҭалатәи рарбашьа иалнар-
шоит атәанчахәқәа рышьақәыр-
гылара акырӡа армариара, насгьы 
иаҭаххаӡом пенсиала аиқәыр-
шәара мҩаԥызгауа аусбарҭақәа 
рахь шаҟа шықәса аус рухьоу, ру-
алафахәы зеиԥшоу аганахьала 
хыԥхьаӡара рацәала ақьаадқәа 
реизгара, избанзар Аԥсны Атәанча-
ратә фонд аусбарҭақәа ирымазаа-
уеит иаҭаху адырраҭарақәа зегьы. 
Уи иабзоураны атәанчахәқәа ре-
иқәыршәара аҿҳәарақәа акырӡа 
икьаҿхоит, анаҩсан аџьатә 
шәҟәқәа рымазаарагьы аҭаххаӡом.

Пенсиала аиқәыршәара аиӷь-
тәра рыхькьысуеит Аԥсны 
аҳәынҭқарратә напхгараҭара 
аусбарҭа хадақәа. 

– Ишԥарыԥсыхәо урыстәы-
латәи атәанчахәы змауа? 

Аамҭа ҳасаб азуны атәанча-
ратә қәра шьҭызхыз Урыстәы-
латәи азакәанԥҵара аиҭакрақәа 
ахьалагалоу инамаданы, Аԥсны 
иааиԥмырҟьаӡакәа инхауа Уры-
стәылатәи Афедерациа атәы-
лауаа атәанчахәы аиуразы азин 
зауа маҷыҩӡахоит. Шықәсқәак 
уажәаԥхьа Урыстәылатәи атәан-
чахәқәа зауа 32 нызқьҩык ҳа-
мазҭгьы, иахьазы иаанхауа 25 
нызқьҩык раҟара ракәхоит, даҽа-
кала иуҳәозар, Урыстәылатәи 
атәанчахәы зауа рхыԥхьаӡара 
маҷхоит. Ус анакәха, аԥсуа тәан-
чахәы инацҵаны иззыршәауа 
рхыԥхьаӡара иаҳагьы ишьҭыҵуеит.

– Аԥсуа тәанчаҩцәа ианбарыл-
шои абанктә хсаалагақәа рыла 
атәанчахәы ҩаԥхьа аиура?

–Ҳәарас иаҭахузеи, ари аӡәгьы 
иҭахӡамызт, дазыԥшӡамызт, аха 
ҳара апроблема ӷәӷәақәа ҳамо-
уп ауаҩы иԥсҭазаара дшалҵыз 
ашәҟәы арбара аганахьала. Аҭын-
хацәа ианаамҭоу ашәҟәы иҭар-
галаӡом атәылауаҩ иԥсҭазаара 
дшалҵыз афакт. Абри инамада-
ны Урыстәылатәи атәанчахәқәа 
изакәанымкәа азшәарақәа азин 
рыман. Дарбанзаалак ихы иа-
ирхәар алшон атәанчахәы зауаз 
ихсаалага, аԥара амхра, убри 
иаҿын. Абри инамаданы ахсаала-
гақәа раԥыхра ҳақәшәеит, атәан-
чахәқәа раҳҭоит аҵәахырҭатә кас-
сақәа рыла. 

Уаҳа аишьҭагылақәа ҟамларц 
азы Аҵәахырҭатә банк акасса ҿы-
цқәа аанартит Аҟәа, араионқәа 
зегьы рҟны. Гәдоуҭатәи Очам-
чыратәи араионқәа рҟны иара 
убас ақыҭақәа рахь атәанчахәқәа 
наргоит. Абасала, атәанчахәқәа 
риураан аилыхарақәа уаҩы 
ибаӡом.

Иаҳҭахын, ҳәарас иаҭахузеи, 
ахсаалагақәа рырхынҳәра, аха 
апроблема шыҟац иҟоуп. 

Абыржәы ахсаалагақәа рыла 
атәанчахәқәа рыҭарахь ҳхынҳәыр, 
усҟан аҭагылазаашьа иаҳагьы 
еицәахар алшоит. 25 миллион 
мааҭ рҟынӡа ауал ҳақәуп, изакәа-
нымкәа зхы мҩаԥызгаз ауаа уи 
дыршәара ҳзалмыршеит. Ҳа-
ицәажәеит Урыстәылатәи Афеде-
рациа ауал ҳшәарц ҳазну ашықәс 
нҵәаанӡа.

Руслан Аџьба: «Аԥсны 
иаҭахуп атәанчаратә система ҿыц»

Д.И. Гәлиа ихьӡ зху Аҳәынҭқарратә 
премиа аиуразы иқәыргылоу  аҩымҭақәа ҳрыхцәажәоит

Инна лажәа  еихсыҕьрада иааҩлоит!
Аҧсуа литература шаҟа доуҳа-

ла, ҩныҵҟала иҕәҕәоу аҟара, убри 
аҟарагьы ихьчам, иуашәшәыроуп: 
уи ахыҧша, анырра ҳаразкуа аб-
жьырацәара, бжьык анагхалакь 
– иаразнак ианыҧшуеит, алахь 
еиқәнаҵоит, ашьара иқәнаҟьоит. 

Убас иҟалеит аҵыхәтәантәи 
аамҭазы инеишьҭагыланы жәпаҩык 
ашәҟәыҩҩцәа рцара. Ҳҟазацәа, 
ҳҿахәҳәаҩцәа ҳсахьаркыратә ду-
неиаҿы досу иникылоз аҭыҧ, досу 
иҿахәҳәарҭа  ааигәа-сигәа ҭырҭәа-
ашьа амамкәа иаанхоит. Убас 
иаҳныҧшуеит, ҳаиҵанарҕәҕәоит 
макьана аҳәатәы рацәаны измаз, 
ҳмилаҭтә поезиаҿы еиҧш, ҳауа-
ажәларратә ҧсҭазаараҿгьы зажәа 
кыр ҧхылнадоз  Инна Аҳашҧҳа  
лгәыхәтәхьымӡара. 

Инна ҧсабарала, цәаҩала дпое-
тын, избанзар гәҭыхала, хьаала, 
абжьааҧнытәи  ҧсҭазааратә хабы-
хацрала  деибаркын. Лара лнапы 
злакыз атемақәа шырацәазгьы, 
урҭ рахьтә иаҳа ихатәран, иҵау-
лан, аҩныҵҟатәи адоуҳатә  мчхара 
аман Аҧсадгьыл иазкыз, ҳажәлар 
рлахьынҵа, рхеиқәырхара, рҧе-
иҧш азхәыцра, урҭқәа сахьаркыра-
ла ргәаагӡара  зныҧшуаз, изныҩуаз 
ахырхарҭа. Уи ахьаа акәын ллирика 
аҧсы ахазҵоз, уи ашьа-ада иҭа-
ныҟәоз. Дарбан поетзаалакь иажәа 
аамҭа иақәҿнаҭыртә, быкьыбжь-
ны ижәлар ирылаҩыртә дҟазҵо  
уи иҩныҵҟатәи игәҽанызаароуп, 
игәырҵҟәыл амчоуп. Ҷыдалагьы 
убарҭқәа зырҿиамҭа ианыҧшыз 
поетцәаны иҳаман,  иҳамоуп ҳара 
Дырмит Гәлиа, Омар Беигәаа, Сам-
сон Ҷанба, Леонти Лабахәуа, Миха 
Лакрба, Алықьса Лашәриа, Кьыр-
шьал Чачхалиа уҳәа ҳдоуҳатә 
ҧхьагылаҩцәа дуқәа.  

Гәыҩбарагь сымам, Инна Аҳашҧҳа 
урҭ рхыҧша, рхылҟьа-ҿылҟьа, 
рырҿиаратә гәаҭеира, реибаха-еиба-
фара  кырӡа ишылзааигәаз азыҳәан.  
Сгәанала, иахьа адунеиаҿ апостмо-
дернтә ҽырбарақәеи ахьаҳәхьа-
чарақәеи маҷк ҽырхықәымҵары-
ла изызныҟәо аграждантә  пафос 
џьбара анацәмаҷха, ианаҟәыҧсаа  
апоезиа, уи хәҭакахьала ибжаҩа-б-
жаӡамхар залшом. 

Сара сызҿу ҧхаррак ҳзын-
мыжьӡакәа, иаразнак  афархьым-
цеиҧш  иааихәлацәо ажәе-
инраалақәа ракәӡам. Зыӡбахә 

сымоу зышьҭыбжьныҩрагь ҩашьа-
ра ақәым, зыхшыҩҵакгьы ба-
ша-машам арҿиамҭақәа роуп.  
Сгәанала, убри  ахшыҩи ацәаныр-
реи реинырра иарҵысыз асинте-
тика еилаҭәах ауп ҳара аҧсуаа 
ҳсахьаркыратә дунеигьы еибарк-
ны измоу жәынгьы-ҿангьы.

Инна Аҳашҧҳа ллирика ахә 
ушьарцазын, аҵыхәтәантәи «Аԥ-
сыраӡа» назлоу уи леизгақәа 
акакала инеихырҧхьо, цқьа 
унаргәылаҧшуа иҭыуҵаароуп. 
Убасҟаноуп кырӡа уаназааигәа-
хо апоет лсахьаркыратә ҧша-
арақәа ралгоритм, угәаҟынӡа 
ианнеиуа лоунытә лқәыҧсычҳа-
рақәеи, алирикатә хҭыс иарҿиаз 
агәҭацәажәарақәеи.  Апоет еиуе-
иҧшым лырҿиаратә гәалаҟазаа-
рақәа ирымшынҵа-ҩырақәоушәо-
уп  ишҳадаҳкыло, иаҳҳәозар, абарҭ 
ажәеинраалақәа: “Мҩакы сықәлан, 
сдырхынҳәит”, “Цыра-цырала”,  “Ду-
неик ҭахоит, дунеик нхоит...”, “Зегь 
ҳамҩасуеит нас ашьшьыҳәа...”, 
“Сымш цыршәа сгәыҵакны...”, 
“Адгьыл сыҧхьон”,  “Сара стәы”... 
“Агәырҕьаҿҳәаша...” “Саҳәшьцәа 
Нхыҵаа рҭыҧҳацәа..."

    Инна Аҳашҧҳа ллирикатә ду-
неигәынкылашьаҿы ҧшшәахәҷы-
дала аҽалнакаауеит  алирикатә 
фырҧҳәызбеи аҧсабареи реи-
зыҟазаашьа, маӡа-аргама реигә-
ныҩшьа. Араҟа апоет традициала 
аҧсуа поезиаҿы иалырдахьоу 
амҩахәасҭақәа днархыланы 
ашьҭрақәлара лҽалалыгӡом. Ҽа 
лаҧшык иалаҩашьом лара лы-
лаҧш, лара лгәынхәҵысҭа-мҩа, 
дгьыли-жәҩани реигәныҩра лара 
лпоезиа иасакралтә  хаҿсахьа-
ны иҟаларцазын лара лажәа, лара 
лҳәоу, лара лматанеирақәа. Усе-
иҧш иҟаз гәыҩ-ҿыҩ зҿлымҳа-
рыла  аҧсабара аарҧшышьақәа 
рныҧшит иаазыркьаҿу ллирикатә 
притчақәа,  абар урҭ руак:

Адгьыл иахшәама са сгәы,
Ажәҩан лаҧшыла исҵәаҕәон.
Абаҩ иацрыхоз ацгәы
Иахьӡысҵо хәыцуа снатәон…
Ҩызара сзызуаз аӡиа,
Амра хыҧсалан иҧҽны.
Ҭагалантәи мшыкгьы каииа,
Иаҳҧырҵуан аҧҽыха ҟәшәаны...
Абасала аҧсабара амаӡақәа 

аҽыргәылахалара ҟазшьас 

ишьҭырхуеит зыуаҩыбжара 
инҭысны, зышықәсқәеи зхәы-
црақәеи рхаҩаӡарахь зшьаҿа 
неихызго арҿиаҩцәа аӡәырҩы. 
Убасеиҧш иҟоу сахьаркыратә 
ҧшыхәрақәа-маӡақәа рнубаало-
ит Инна Аҳашҧҳа аҵыхәтәантәи 
ашықәсқәа рзы иҭыҵыз леизгақәа,  
иналкааны аизга «Аԥсыраӡа»  иа-
гәылоу  алирикатә нҵамҭақәа:

***
Шахә имҵәыжәҩа 
                         сныҵеикызшәа,
Бла хаак сыкәырша сҭаҳәҳәан,
Жәҩан аҵкараҿ иаасыртызшәа,
Еҵәа-ццышәла сыхьӡ анҵан...

***
Амца сыцрасит, сыблырцаз–                                      
                                  сбылӡом.
Мҩабжа сынҿасит санзымца-   
                                     сцаӡом,
Аҵых сынҭысны, ашара сахьӡар,
Амра шәахәа-хаа 
                      аҧрыцәқәа сызҧар,
Сышьҭахь идәықәлаз 
                          сыхьӡаргьы ҟалап,
Сышықәсқәа ирҭамӡаз 
                             схьаагь сагап...

Инна Аҳашҧҳа лпоези-
еи, лыҧсҭазаареи, лгәынамӡа-
рақәеи лгәыҕрақәеи  жәпаџьа-
ра еиқәҿырҭуеит. Арҩаш ахы 
ахьыҵнахуа инаркны иазыҧҵәоу 
амҩа ианысаанӡа иахылыҩуа аб-
жьы еицакра шақәым еиҧш  лара 
лыҧсҭазаарагьы иагәылыҩуеит   
уахи-ҽнитәи лдоуҳатә гәаҭеирақәа 
рыбжьы. Аҧсуа милаҭтә идеиа 
аныхьчатәха – лара дҳаҵҳаҵо  дна-
рылагылт “Аидгылара” аҧҵаҩцәа. 
Ҧақәашьаа реибашьцәа 
ргәы анышьҭыхтәха – «ҳаит, 
амарџьақәа» зҳәоз рыжәҩахыр 
днаҵагылт, лажәа- еицҳафырқәа  
афырхацәа рзын ихьаахҽыга-
ха. Инна лҟыбаҩи лыҧхӡашеи 
здылҵақәаз “Аҧсны Ҟаҧшьи”, “Ам-
цабзи”, ашәҟәҭыжьырҭа “Алаша-
реи”, Д.Гәлиа иҩны-музеии - зыда 
ҧсыхәа ҳамам доуҳатә ҿахәҳәа-
гақәоуп. Ицап аамҭақәа. Апоет 
лажәа, лцәаҳәа ҭышәынтәала 
гәхьааганы иазыхынҳәуа аҿаргьы, 
аиҳабацәагьы шыҟало лакҩакрада  
агәра згоит. 

Владимир ЗАНҭАРИА,
ААР академик

«Илбон ишиашам араҟа аиаша»
Инна Аҳашба лпоезиа иақә-

нагоу ажәа аҳәара уадаҩуп, уи 
аӡәгьы дилаҩашьаӡом, аҧхьанатә 
аахыс лхатә ҳәашьа мҧсахӡакәа, 
есымшааирагьы лҽырҵауло, 
ганрацәала лҽырҭбаауа дааи-
уан. Лсахьаркыратә ажәа агьа-
ма ахаан иухашҭӡом, избанзар 
лхаҭара аҳаракыра аныҧшуеит 
лырҿиарагьы…ус адагьы, ишҧа 
нас?! Аӡәгьы изы игәалсрамхааит, 
хә-жәашықәсак инарыцны, ҳдоуҳа 
иауасхыру ҳлитература ашҭа, џьоук 
реиҧш ҽырбашақә акәымкәа, гәы-
ла-ҧсыла иҭахандеиуаз, акымкәа 
зҩымҭақәа реизгақәа аҧхьаҩцәа 
ироухьоу, лдунеи лыҧсахаанӡа, 
хәҭа-хәҭала еимыҵәҵәаны иршо 
аҳәынҭқарратә премиа аиуразы 
иахьықәыргыламыз џьоушьартә 
иҟоуп, аиашазы. Апремиа иаҧса-
хаҭоу, ирхханы иаагоу акәымкәа, 
абаҩхатәра иашацқьа иахылҵуа 
арҿиамҭақәеи урҭ раҧҵаҩцәеи 
рхыҧхьаӡара рацәаҩхо Ҳазшаз 
иҟаиҵалааит есымшааирагьы…
аха, ҵабыргҵәҟьа ҳаилкаарҭами?!

Ирыцҳарахаз араҟа, аҵыхәтәан-
тәи аамҭақәа рзы ҳахдырра аасҭа 
ҳгәаҳәара ҧыжәара ахьаҳцәаго 
иахҟьаны, досу ҳхатәы «Сара» мы-
цхәы иҳараҳкцәалоит…Иахҟьогьы 
маҷымзар акәхап, ҳхазы ибзиоу, 
аха азеиҧш азы иҵырбгагоу?!

Ачҳареи ахы аҳаҭыр абареи 
ҳажәлар рхаҭаратә цәаҩа хадақәа 
ишреиуаз ҳхаҳмыршҭлар бзи-
ан!!! Мамзар, ирацәам аамҭақәак 
рнаҩс, иибаз зегь зыҧшьаз апап 
ҳиеиҧшхар алшоит. Уи амилаҭтә 
хаҿра аиқәырхареи, аихаҳареи 
раасҭа, иареицакуазар акәхап…?!

Хәы-змам аҵабырг – здунеилка-
араҿы ихадараз, зегь ирқәашьым 
АИАША иҳаракӡаны, зыҿҟьа-
рақәа цаҕьцаҕьуа каҵәараны 
изыҧхьаӡоз, згәаҭагьы убасҵәҟьа 
иҟаз, ҧсаҭа шкәакәа Инна Аҳаш-
ба лҩымҭақәа аҵыхәтәантәи 
реизга «Аҧсыраӡа» еиднакыло-
ит лыҧсҭазаараҿы акыр шықә-
са раахыс дзыниоз еиуеиҧшым 
абзазаратә ҭагылазаашьақәеи 
ахҭысқәеи илызцәырыргоз 
агәахәареи ахьааи зуасхырхаз 
ажәа еинраалақәа.

Ҳсахьаркыратә ажәа арҿиаҩцәа 
руаӡәк иажәақәа рыла иаҳҳәозар, 
«илбон ишиашам араҟа аиаша», 
аха, гәыҧҩык реиҧш ахныҟәга-
разы уи зҽанызраалоз дреиуа-
мызт. Аиашамра лҽамырхәынгакәа, 
лхаҭа ишылҳәаз еиҧш, «аҧсҭазаа-
ра зымха хьаа» ахац дкылсны иа-
гьыналыгӡеит луахҭа…

«Аҧсыраӡа» аҧхьатәи 
адаҟьақәа инадыркны автор лажәа 
сахьарк уатәнатәуеит. Уи еидна-

кыло ажәеинраалақәа ридеиақәа 
ҳәаа рымаӡам, урҭ аҧсадгьыл аҧе-
иҧш, алахьынҵа, ауаҩы иҟазаареи 
иҟамзаареи аҵакы, уҳәа ҧсҭаза-
аратә дац-ҧашәла иҳәаақәҵоу, 
«инаӡаӡатәу» хшыҩҵакқәоуп.

Араҟа ирықәӡбоуп ауаатәыҩса 
реиҵашьыцрақәа, рчарҳәарақәа, 
рыҧсымҭәрақәа уҳәа иахьа 
шаҳаҭс ҳазмоу зегьы. Иара убри 
алагьы аизга цәаҳәа хаданы иа-
гәылсуеит ауаҩы ҧсыцқьала 
иҧсҭазааратә мҩа дшахысша.

«Аҧсыраӡа» иахыҩуа, аҧхьаҩ 
ицәа дҭазырӡыӡо апоезиатә 
шьҭыбжьы ҳарак, ажәа ҧшьа-
ла иҳәоу автор лиаша-ҵабыр-
г,лгәыҿкаагажәа хашҭра зқәым 
гәҭыхажәоуп, гәжәажәароуп. 
Цқьарыла згәы-зыҧсы ҭәым 
ауаҩы ас еиҧш ажәа изаҧҵарым.

Инна Аҳашба лыҧсҭазааратә 
мҩа еихызшьало «Аҧсыраӡа», 
«Са саҧсыуоуп» ҳәа хдырра-
ла зхы иззазҳәо дарбанызаалак 
дызлоу аҟыба-ӡыбақәа дрылганы, 
хадара злоу ашҟа ҳхьарҧшра, 
ҳамҩасшьа ашәаразы ааҧхьа-
роуп ҳҳәар агха ҳахьуам ҵа-
быргны. Уи ҳмилаҭтә литература 
иамоу аҩаӡарақәа даҽазныкгьы 
ишьақәнарҕәҕәоит.

Ахра АНқәАБ, 
алитератураҭҵааҩы

Аамҭеи аҿари
Абжьы ссир – ауаа зхәышәтәуа

Ҳажәлар аҧеиҧш бзиа шры-
моу азы угәаанагара  уеижьом, 
ашәаҳәара абаҩхатәра иаша злоу 
Гәдиса Қәычбериа иеиҧш иҟоу 
аҿар анаҳҧыло.

 Данхәыҷыз аахыс амузы-
ка иадҳәалоу Гәдиса, амузыкатә 
ҵара имоуп, иаирҳәоит аҧсуа  
милаҭтә рҳәагақәа зегь рыхкы: 
ачамгәыр, аҿарпын, аҧхьарца, 
аҩымаа, ахымаа, амырзакан уҳәа 
убас егьырҭгьы. Уи Очамчыратәи 
ашкол-интернат аҟны иҵара иҽа-
харшәаланы, аҩбатәи акласс аҟны 
дантәаз нахыс дныҟәон Очамчыра 
ақалақь аҿы еиҿкаау амузыкатә 
школ аоркестр аҟәшахьы.

Ҳаиҿцәажәараан излазгәеиҭаз 
ала, рҵаҩысгьы, напхгаҩысгьы 
диман Аҧсны зҽаҧсазтәыз ар-

тист Мариана Шинелиа. Шықәсык 
ашьҭахь, асахьаҭыхратә ҟәшаҿгьы 
ихы ҧишәарц иӡбеит. Арҭ аҩ-
ҟәшак рҿы 5-5 шықәса аҵара 
иҵеит, қәҿиара бзиалагьы ихир-
кәшеит.

Амузыка  инаҷыдангьы Гәдиса 
иҩуан ихатәы жәеинраалақәагьы. 
Ҳаиҿцәажәараан излеиҳәаз 
ала, ахәбатәи акласс аҿы аҵара 
аниҵоз ииҩыз «Аҧсуара» захьӡыз 
ажәеинраала, аҧсуа бызшәеи 
алитературеи рырҵаҩыс имаз, 
Аҧсны зҽаҧсазтәыз арҵаҩы За-
ира Шьықәыр-иҧҳа Ҷакәуа лыб-
зоурала акьыҧхь абеит. Гәдиса 
қәҿиарала ашколтә ҧсҭазаара 
далагылан. Аиҳабыратә классқәа 
рҿы еиҿкааз, еиуеиҧшым али-
тературатә кружокқәа иҽрыла-
ирхәуан, ихатәы сцена хәыҷқәа 
иҩуан, иагьықәиргылон. Хазы, 
аҧсуа бызшәа, аҭоурых, ахима, 
абиологиа амаҭәарқәа рыла ҳтәы-
лаҿы араионтәи ареспубликатәи 

аолимпиадақәа рҟны изныкым-
кәан Аиааирақәа игахьан. 10- тәи 
акласс аҟны дантәаз акәзар, Аҧс-
ны аҵара Аминистрра абзоурала 
Санкт-Петербург ақалақь аҟны 
имҩаҧгаз Жәларбжьаратәи афе-
стиваль ахь дышьҭын. Уаҟа 1-тәи 
аҭыҧқәа 3- иҟаз, руак Гәдиса иге-
ит. Х-ҳәынҭқаррак ирзыҧҵәаз ак-
тәи аҭыҧ рыцеиҩишеит.

Гәдиса ҳаиҿцәажәараан даза-
аҭгылеит ира убас, 11-тәи акласс 
аҿы аҵара аниҵоз, Очамчы-
ра араион аҿы еиҿкаау Жәлар 
рашәаҳәареи рыкәашареи ан-
самбль «Ерцахә» аҟны тенорс 
дшыҟаз.

«Уаҟа ашәа зцысҳәоз зегьы сара 
сеиҳа акыр еиҳабацәаз, ашәаҳәа-
раҿы абаҩхатәреи аҧышәеи злаз 
ракәын. Урҭ зегьы даара гәца-

ракрыла исзыҟан, 
саргьы аамҭа кьаҿк 
иалагӡаны сыҧсы 
исзалымхуа бзиа 
избеит, срышьцыле-
ит. Зегь реиҳа исза-
аигәахаз, абдуҵас 
исшьоз иакәны дыс-
зыҟалеит абжьы ссир 
зхоу ашәаҳәаҩ нага 
Нодар Быҭәба,»– 
дҳацәажәон Гәдиса 
раҧхьа ашәа зциҳәоз 
ансамбль аколлектив 
игәаларшәо.

Гәдиса амузыка, 
ашәаҳәара ус баша 
абзиабара акәым, да-
лааӡоуп, иахьа ҧсҭа-
заарас имоугьы иара 
акәӡоуп.

Уи иажәақәа рыла, 
иҟамызт мышкы, 
хәылбаҽхала аҭаацәа 
зегь еизаны ахәышҭа-
ара ианааҽҳәатәоз 
Гәдиса ачамгәыр 
аанкыланы акеиҩҳәа 
ашәа аацәырган иа-

ныимҳәоз.
«Еиҳаракгьы, алашара аныҟам 

шәаҳәароуп сызҿу, аӡын ҵыхқәа 
раан, ишыжәдыруа еиҧш, лас-
сы-лассы лашарада ҳаанхоит, 
усҟан ашәаҳәарада даҽа уск 
аҟаҵара уадаҩуп», – иҳәеит 
арҧыс дыччо.

18 шықәса ирҭагылоу Гәди-
са Қәычбериа, ҳаиҿцәажәараан 
инаҵшьны иазгәеиҭеит, амузыка, 
ашәаҳәара игәы даара ишазы-
былуазгьы, ҩ-шықәса раҧхьа, 
амедицина ахь ихы ирхарц, игәы 
ишҭеикхьаз, аҳақьым изанааҭ 
ашьҭхра шиӡбахьаз. Аха анаҩс уи 
иацәхьаҵра шьаҭанкыла изыҧ-
сахыз ахҭыс аиҭаҳәарахь диасит.

«Очамчыра араион Акульту-
ра Ахан даҭааит Аҧсны жәлар 
рартист, адирижиор, аоператә 
шәаҳәаҩы Нодар Ҷанба. Уи 
абаҩхатәра змоу аҿар алиҧша-
ауан. Сара уи аҽны ада дсымба-

цызт. 16 шықәса зхыҵуаз аҷкәын, 
аҧхьаҟа исырҵаҩхараны иҟаз 
иҿаҧхьа афортепиано снадтәа-
лан ашәа нацысҳәеит. Уи акәхе-
ит, схы-сгәы иҭамкәан сразҟгьы 
уа иӡбахеит. Ашәа ҳәаны саналга 
ашьҭахь, Нодар Ҷанба инаимҩатә-
ны ҽмыршьыгала дсазҵааит, 
«аҧхьаҟа занааҭс иалухырц иуҭа-
хи, узҭаларц гәҭакыс иумоузеи, иа-
луххьоума» ҳәа. Саргьы сеиҵам-
хакәан, аҳақьым изанааҭ алысхит, 
исҭахәуп амедицинатә ҵараи-
урҭа сҭаларц ҳәа аҭак исҭеит. Аха 
иара мчыла исыдымцалакәан: 
«аҳақьым изанааҭ даара ибзио-
уп, ихәарҭоу занааҭуп. Уҳақьым-
хар – иалшоит мышкы жәаҩык 
ухәшәтәыр, аха уара ашәаҳәара 
абаҩхатәра улоуп, абжьы ссир 
ухоуп. Ушәаҳәаҩхар, убжьала, 
уашәаҳәарала мышкы зықьҩык 
ухәшәтәыр улшоит – уазхәыц…» – 
иҳәеит уи.

Гәдиса излаиҳәаз ала, Санкт-Пе-
тербург ақалақь аҟны, Киров ихьӡ 
зху Арратә Академиа аҭаларазы, 
ҩышықәса иҽыззыҟаиҵоз, аҽ-
ныҵәҟьа мап ацәикит. «Иахьагьы 
иџьасшьоит, знык ада исымба-
цыз ауаҩ иажәақәа шаҟа анырра 
сырҭаз, рымчхара сатәнатәыз. Аха, 
уиижьҭеи мышкгьы сахьымхәыцт 
ашәаҳәарахь сахьиасыз, уи за-
нааҭс иахьышьҭысхыз», – иҳәеит 
ашәаҳәаҩ қәыҧш.

Гәдиса иахьа аҵара иҵоит Аҧс-
нытәи аҳәынҭқарратә универси-
тет аҟны, сынтәа ҿыц иаадыртыз, 
аҟазара афакультет аҿы, Н.Ҷанба 
еиҳабыс дызмоу ахор адирижи-
ортә ҟәшаҿы, иара убас, ашәа 
иҳәоит Аҧснытәи Аҳәынҭқарратә 
капелла аҟны.

«Аклассикатә музыкахь 
схьаҧшра зыбзоуроу Нодар 
Ҷанба иоуп. Уи аҵараҿгьы 
рҵаҩыс дсымоуп, аусураҿгьы – 
сахьаркыратә напхгаҩыс. Аҟаза-
ра, ашәаҳәара азанааҭ алысхзар 
аахыс, сымҩақәҵо, дсыхӡыӡаауа, 
гәцаракрала дысзыҟоуп. Хаҭала, 
сара насыҧ ду змоу аӡә сакәны 
схы збоит, ас еиҧш иҟоу аҟаза, 
ашәаҳәаҩ хатәра сыҧсҭазаара 
дахьахәҭакхаз, иааигәа аҟазаа-
ра ахьсразҟхаз,» –  дҳацәажәон 
Гәдиса ирҵаҩы дизгәдуны.

Гәдиса макьана абыжьқәа зегь 
рыла ашәаҳәара илшоит: абас, 
атенер, альт, асопрано, абаритон 
зегь рыхкы ҳзиҳәеит ҳаиҿцәажәа-
ра ахыркәшара ашьҭахь. Даара 
гәахәарыла ҳаизыӡырҩуан ҳар-
гьы.

Аиашазы, хаҭала, раҧхьаӡа 
акәны абжьқәа зегь назыгӡо 
ашәаҳәаҩ ҳиҿцәажәон. Уи  иб-
жьқәа шеиҭеикуаз  лакәаҳшьон.

 Агәра ҳгоит Гәдиса ибжьы, 
иашәаҳәара, иашаҵәҟьаны, 
иахәшәтәуа 1000 – ҩыла ишыҟа-
ло.

Алиса ГәАжә-ҧҳА

Ахьӡ ҳарак зҽаԥсазтәыз
Абазашҭа инхо Ҟарачы-Черқес-

сктәи Ареспублика  зҽаҧсаз-
тәыз артист Хачуков Магомет 
Азамаҭ-иҧа диит ноиабр 4, 1953 
шықәсазы Ҟарачы-Черқесск ақыҭа 
Ԥсыж. Дхәыҷаахыс акәашареи 
ашәаҳәареи дазҟазан, далахәын  
ашколтә  ансамбль “Абазинка”.  
Абжьаратә школ даналга дҭалоит 
Краснодартәи акультуратә инсти-
тут. Аинститут ашьҭахь дхынҳәуеит 
иҩныҟа, далагоит  аусура  балет-
меистерс  Ҟарачы-Черқессктәи 
жәлар рҟазара Аҩнаҿы.                                                                                                                                        

Уаҟа иара иеиҿикааитт ахо-
реографиатә ансамбль ”Архыз.” 
Анаҩс, Магомет далагоит аусура  
Аҳәынҭқарратә ансамбль “Ель-
брус  ” аҿы, уаҟа иқәиргылеит 
ақәыҧшцәа рыкәашара «Коша-
ра», “Амҳаџьыраа рыкәашара.”

Иахьа Магомет аус иуеит Ҟа-
рачы-Черқессктәи ареспубликатә 

филармониаҿы иҟоу Аҳәынҭқар-
ратә кәашара атеатр аҟны музы-
кантс. Иара убас уи иеиҿикааит 
қәҿиарала Ҟарачы-Черқесски 
уи анҭыҵи, еиуеиҧшым  афести-
вальқәеи аконкурсқәеи  зыҽрыла-
зырхәуа адауласыҩцәа рхәыҷтәы 
ансамбль.

 Иара убас, Аҧсуа-абаза жәлар 
рыҿиара иацхраауа  Жәларбжьа-
ратәи аидгыла “Алашареи” иареи 
русеицура иабзоураны  “Красный 
Восток” ақыҭа аҟны еиҿикааит 
ахореографиатә кружок.

Магомет Хачукови Аҧснытәи 
аколлективқәеи ирыбжьоуп  арҿи-
аратә еимадара бзиақәа. Иара 
иқәиргылахьеит еиуеиԥшым акәа-
шара хкқәа Аҧснытәи аҳәынҭқар-
ратә жәлар рышәаҳәареи рыкәа-
шареи ансамбль аҟны еиԥш, 
аҳәынҭқарратә ансамбльқәа 
“Шьараҭын”, “Кавказ” рҿгьы.

Аус  ахьиуазаалак, уи еснагь иус 
дазнеиуеит ҭакҧхықәра ҳаракы-
ла.

Магомет напҟазак иаҳасабала  
адаулқәа рыҟаҵарагьы инапы 
алакуп, урҭ рыла еиқәиршәо-
ит  аҳәынҭқарратәқәа  реиҧш, 
ахаҧшьгартә коллективқәагьы. 

Аҧснытәи аколлективқәа Ҟа-
рачы-Черқессктәи ргастрольқәа 
реиҿкааҩцәа дыруаӡәкуп.

Магомет Хачуков дануп  Уры-
стәыла арекордқәа рышәҟәы. 
2019 ш. рзы, 66 шықәса да-
нырҭагылаз, 2200 м. иҟаз 
аҳаракыраҿы 7 сааҭк  иаа-
иҧмырҟьаӡакәа адаул арҳәарала 
адунеитә рекорд  наигӡеит.

Абазашҭатәи ҳашьа изе-
иҕьаҳшьоит агәабзиара ҕәҕәа, 
ақәра ду, аманшәалара. Уад-
ныҳәалаз  70-тәи уиубилеи!

Сулико ШәАРдЛАА

Аҧсуа бызшәа дырҵаразы
2003 шықәсазы Аҧснытәи 

аҳәынҭқарратә университет афило-
логиатә факультет аушьҭымҭацәа 
Альбина Едик-иҧҳа Ҕәынџьиеи Фати-
ма Гиви-ҧҳа Адлеибеи рхатәгәаҧха-
рала Галҟа ицеит. Уаҟа усҟантәи 
аамҭазы аҭагылазаашьа шыуа-
даҩызгьы рхы мшаҭо рҵаҩцәас аусу-
ра иалагеит.

Альбина санлыҿцәажәоз исзе-
иҭалҳәеит, хәышықәса Аҧснытәи 
аҳәынҭқарратә университет афило-
логиатә факультет аҟны лҵара хыр-
кәшаны, аҳәынҭқарратә ҧышәа-
ра ҭины ианыхдыркәшоз, Аҧсны 
раионцыҧхьаӡа аҵара аҟәшақәа 
рхаҭарнакцәа неины иҟан, досу 
иарбан школу дахьақәшәоз, аусура 
дахьалагоз иазхәыцуан. Гал ара-
ион аҵара аҟәша еиҳабыс иҟаз 
Аза Михаил-иҧҳа Агәмаа убраҟа 
дыҟан. Аӡәырҩы иалырхуан аусура-
зы Аҟәа, Гагра ақалақьқәа,  ԥыҭҩык 
– ақыҭақәа. Анаҩс, иахьагьы ил-
гәалашәоит ишлазҵааз: «Сара сахь 

аӡәгьы шәымцаӡои» -ҳәа. Убасҟан 
ахәыцхагьы рмоукәа, аиҳәшьцәа 
реиҧш бзиа еибабоз аиҩызцәа, 
хәышықәса џьарак аҵара еицызҵоз 
еицҿакны ирыӡбеит Галҟа ицар-
ц,аҧсуа бызшәа дырҵаразы. 

Усҟантәи аамҭеи иахьатәи аамҭеи 
узеиҿырҧшуам. Усҟан даара иуа-
даҩын Галҟа ацара-аара, атранспорт 
ныҟәомызт. Ирацәан арҳәрақәа. 
Ақалақь аҩныҵҟа еиҧш, уи анҭыҵ 
амҩангьы. Убригьы иацәымшәакәа, 
Гал ақалақь ахаангьы изымбацыз 
раҧхьаӡакәны аусуразы амҩа иа-
нықәлаз, даара ауадаҩрақәа рҧы-
леит. Аха Альбина лажәақәа рыла, 
ҧсыуа ламысла-патула иааӡаз аҧсуа 
ҷкәын, иахьагьы ихьӡгьы ижәлагьы 
лгәалашәоит, ар рымаҭәа зшәыз Тото 
Қәаранӡиа иаанмыжькәа, Гал ақалақь 
агәаны  иҟоу актәи ашкол азааигәара 
иааныжьны дышцаз.

Насгьы, ашкол аҿы даара 
гәахәарыла ишрыдыркылаз. Дара 
раҧхьагьы инеихьаз арҵаҩцәа рых-
ьӡқәа лҳәеит: Џьамила Ақсент-иҧҳа 
Чарқазиа, Манана Владимир-иҧҳа 
Абыхәба, Ахра Виачеслав-иҧа 
Кәакәасқьыр (уажәы аҩбатәи аб-
жьаратә школ адиректорс дыҟоуп). 
Аҧхьаӡа актәи абжьаратә школ 
аҟны аус луан, аха анаҩс лҩыза Фа-
тимеи лареи ииасуеит аҩбатәи аб-
жьаратә школ ахь, усҟан директорс 
дыҟан Нона Шьоҭа-иҧҳа Хынҭәба. 
Ашкол усҟантәи аамҭазы аӡәгьы ихьӡ 
ахӡамызт, анаҩс Гал араион иаза-
аҧсахьаз (иҧсҭазаара далҵхьеит) 
Тамшьтәи арҧыс Џьансыхә Влади-
мир-иҧа Мураҭиа ихьӡ ахырҵоит. 

Илгәалалыршәон аҵаратә про-
цесс аҟны ауадаҩрақәа шырҧылоз 
арҵагатә шәҟәқәа рыла. Урҭ шәҟәы 
заҵәык ала акәын аҵара шыд-
дырҵоз аҵаҩцәа. Ашәҟәы ианыз 
акласстә ҕәы ахь ирыҩуан, уаантәи 
аҵаҩцәа ихырҩылаауан. Убас маца-
ра акраамҭа аҵара рҵон. Аиашазы, 
аҧхьаӡа ирцәыцәгьан, аха нас иашь-
цылеит,агәыбылра ркит. Урҭ аҧхьаӡа 
аиҵбыратә классқәа аҵара ддырҵон, 
анаҩс – аиҳабыратә классқәагьы. 
Зыӡбахә ҳамоу арҵаҩцәеи дареи 
ахәылҧазқәа мҩаҧыргон ашкол 

аҿы,ашәҟәыҩҩцәа, аиааира амш, 
аҧсуа бызшәа амш уҳәа ирызкны. 
Дазааҭгылеит Аиааира амшныҳәа 
азгәаҭара иазкны ахәылҧазқәа 
анымҩаҧыргоз, аҧсуа маҭәала 
ахәыҷқәа еилаҳәаны, аҧсуа бираҟ 
хәыҷқәа дыркны ақалақь агәҭа зегьы 
шьапыла иакәыршаны, убри аҭоурых 
рзеиҭаҳәо ишеиҿыркаауаз. Убри 
зегьы аҩаӡара убысҟак иҳаракын, 
ахәыҷқәа зегьы рхы аладырхәуан. 
Иара ахәылҧазқәа рыдагьы, ақа-
лақь анҭыҵ имҩаҧысуа аконкур-
сқәа роума, ашколтә аолимпиадақәа 
иарбан маҭәарзаалакгьы, мамзаргьы 
аҵаратә процесс аицлабрақәа роума 
еснагь рҽаладырхәуеит, аҧхьахәқәа 
ргоит. Ашкол аҩныҵҟа абызшәа 
азы  азҵаарақәеи аҭакқәеи рыла 
ишьақәыргылоу тест ҳасабла ахалатә 
усурақәа мҩаҧыргоит, иара убас 
асеминарқәеи акружокқәеи.

Уи адагьы усҟантәи аамҭазы Гал 
араион ахадараҿы еиҿкаан хәы-
да-ҧсада, хатәгәаҧхарала аҧсуа 

бызшәа аҵара зҭаху рзы аҵаратә 
процесс. Уи мҩаҧысуан аҧсшьара 
мшқәа раан, асабшеи амҽышеи. Уахь 
имҩахыҵуан аҧсуа бызшәа аҵа-
ра згәы ацҧыҳәоз аҿар рыдагьы, 
имҩахыҵуан администрациа аҟын-
тәи.  Ирзеилымкаауаз рзеиҭарҳәон, 
анбанқәа ддырҵон. Урҭ абызшәа 
агәыбылра дзыркуаз иреиуан Аль-
бинеи  Фатимеи. Рџьабаа ахәҧса  
Аҧсны Аиҳабыра рыла ироуан. 

Альбина иазгәалҭеит, иахьатәи ҳа-
амҭазы  аамҭа аҽшаҧсахыз, аҵаратә 
процесс азы  аманшәалара, зегьы рга-
нахь ала еиҿкааны ҧынгыла амамкәа 
ишыҟоу. Дара апрограммала изыц-
ныҟәо аҧсуа школқәа иртәым, аурыс 
школқәа рзы еиҿкаау апрограмма ауп. 
Ашкол аҿы милаҭрацәала аҵаҩцәа 
ҭоуп, урҭ зегьы бзиа ибаны аҧсуа 
бызшәа рҵоит. Иара убас иазгәалҭеит, 
лара 10-тәи акласс напхгара ахьалҭо 
лҵаҩы Нану Зарақәуа азҿлымҳара 
лымкаала ишалҭо аҧсуа бызшәеи 
алитературеи, избанзар лаҧхьаҟа 
лгәы иҭоуп Аҧснытәи аҳәынҭқар-
ратә университет афилологиатә 
факультет абызшәа  азанааҭ алхны 
аҭалара. Убри азы аҵаратә процесс 
аҟны адагьы, цхыраагӡа ҳасабала 
адҵақәа лылҭоит, дазыҟалҵоит. Лара 
даара гәахәара дула илыдылкылеит, 
лҵаҩы ас еиҧш иҟоу азанааҭ ахьа-
лылхыз. Избанзар, издыруада аҧсуа 
бызшәа  аҵаҩцәа абзиабара   днар-
кызар ҳәа агәаанагара лымоуп.

Ҳаиҿцәажәара ахыркәшамҭаз Аль-
бина иҭабуп ҳәа ралҳәоит, хьыӡҳәа-
лагьы илҳәоит,аамҭа уадаҩқәа 
раан ҳаҳәшьцәа хәыҷқәа ҳәа, пату 
рықәҵаны, ирхылаҧшуаз аҧсуа 
ҷкәынцәа Гал араион аҟны аус зуаз 
зегьы. Лымкаала Толик Гындиеи, ан-
харҭа ҭыҧла еиқәыршәаны, Аҧсны 
аҩнуҵҟатәи аусзуҩцәа ахьыҩназ  
ауада ахьырзиҧшааз Виталик 
Гәынџьиа.

Аҧсуа бызшәа–амилаҭ бызшәа 
ҳәа аҵаҩцәа агәыбылра дзыркыз, 
даргьы анык леиҧш бзиа ирбо 
арҵаҩы Альбина Ҕәынџьи-ҧҳа ил-
зеиҕьаҳшьап лаҧхьаҟа ақәҿиара 
дуқәа, аманшәалара.

Стелла САқАНИА

«Ҩ-ҳәынҭқаррак мшынк аҿықәан»

Амшын еиқәа жәларбжьаратәи 
амш азгәаҭара ахьӡала абҵарамза 
аҧхьатәи амшқәа рзы Шәача ақалақь 
аҿы имҩаҧысит IХ-тәи аурыс-аҧ-
суа хәыҷтәы екологиатә форум 
«Ҩ-ҳәынҭқаррак мшынк аҿықәан» 
- ҳәа хьӡыс измаз. Ари аусмҩаҧгатә 
еиҿыркааит аҳәырԥсарра «Абнатә 
ҧсаатә ааӡаратә баҳча Имеретиатәи 
алаҟәыра», Шәачатәи амилаҭтә парк, 
Аҧснытәи ауаажәларратә екологи-
атә еиҿкаара «Аҧсабара», иара убас 
еицырдыруа аҧсшьарҭа «Гәбаадәы» 
(«Красная поляна»).

Афорум ахықәкы хадақәа ируакуп 
Амшынеиқәа ацқьара иазку ашкол-
хәыҷқәа рдырра аизырҳара, аҧсаба-
ра аиҷаҳара рылааӡара, есыҽнытәи 
ихырҳагоу аҧсабарахьчара аусқәа 
ралагалара.

«Ари афорум акрызҵазкуа арк-
каратә усмҩаҧгатәқәа ируакуп. 
Имҩаҧаҳгоит иара сынтәа жәын-
тәны. Афорум абзоурала еизҳауа 
аҿар ирымоуп аҭагылазаашьа рых-
дырраҟны аҧсабара ацқьаразтәи 
рдунеихәаҧшра еиҳа инарҵауланы 
анырра аҟаҵара, иара убас ақәгы-
ларақәа  рхы ралархәра, ргәаанага-
рақәа реимадара», - ҳәа азгәеиҭеит 
«Абнатә ҧсаатә ааӡаратә баҳча» 
аиҳабы Даниил Помаров.

«Аекологиатә форум «Ҩ-ҳәынҭқар-
рак мшынк аҿықәан» есышықәса 
еиднакылоит хыҧхьаӡара рацәала 
Аҧсни Урыстәылеи рҿар. Хықәкы ха-
дас иқәгылоуп аекологцәа қәыҧш-
цәа рыҭҵаарадыррақәеи, аҧсабара 
ахьчаразтәи раҧшьгарақәа адгыла-
ра рыҭареи, ақәыҧшцәа аҵарауаа 

ридеиақәа рыцеиҩыршартә еиҧш 
аҭагылазаашьа рзаҧҵара.

Аҧсшьарҭа «Гәбаадәы» азы ак-
раҵанакуеит ари еиҧш аусмҩаҧ-
гатәқәа адгылара ахьрырҭо. Зегь 
ҳзыҳәан хымҧадатәны исыҧхьаӡо-
ит аекологиатә хәыцрақәа рырҵа-
улара. Зеиҧшыҟам аҷыдарақәа 
ируакуп ари еиҧш аиҧылара 
ахьымҩаҧысуа ахәыҷтәы еиҿкаа-
рақәеи ашколтә гәыҧқәеи рыбжьа-
ра, Амшынеиқәа аиқәырхара иазку 
рдыррақәа ахьеимардо», - иҳәеит 
аҧсшьарҭа «Гәабаадәа» аҧсаба-
рахьчареи аҧсшьарҭаҭыҧ арҿиа-
реи рзы аиҳабы Лев Шагаров.

Афорум ахь ааҧхьара рыҭан 
Аҧсни Шәачеи Сириуси ашколқәа 
рыҟнытә аҿар.Арҭ аҵараҵаратә 
хырхарҭақәа рҳәаақәа ирҭагӡаны 
аҵаҩцәа ықәгылеит рыҭҵааратә ае-
кологиа атема иадҳәалоу усумҭақәа  
рыла. Иара убас апрограмма иалан 
арккаратә ныҟәарақәагьы.

«Шәачатәи амилаҭтә парк Амшы-
неиқәа иалало аӡиасқәа рыхьчара 
адагьы имҩаҧнагоит еиуеиҧшым 
арккаратә, аҵаратә усмҩаҧгатәқәа 
аҭыҧантәи ауааҧсыреи ҧсшьара 
ҳәа акурорт иаҭаауеи рзы. Гәахәа-
рыла иазгәаҭазар алшоит есышықә-
са зхы алазырхәуа рхыҧхьаӡареи, 
аусмҩаԥгатәқәа ахаҭабзиареи, аҿар 
русумҭақәа рыҵаулареи ахьеизҳауа», 
- азгәалҭеит Шәачатәи  амилаҭтә парк 
аиҳабы ихаҭыҧуаҩ Полина Смирно-
ва.

Афорум аусура ахыркәшамҭаз 
алахәылацәа иранашьан асертифи-
катқәеи, агәаларшәагатә ҳамҭақәеи. 

Аманда АНТАЛАА

Абџьар-ҟазацәа рцәыргақәҵа
Аԥсуаа наџьнатә аахыс рыԥсҭаза-

ара иузаҟәымҭхо иадҳәалоуп абџьар 
аныҟәгара. Машәыршәа иҟалаз акы 
акәым абџьар-ҟазацәа рпрофессио-
налтә рҿиаратә еидгыла «Х-напы» 
аиҿкаарагьы.

Ҳажәлар рыԥсҭазаара, рҭоурых 
агәҭа иалагылоу,  аҟазацәа иаԥырҵо-
ит, ҩаӡара ҳаракыла рнапы иҵырхуе-

ит аԥсуаа рабџьар. Урҭ рахьтә иха-
доу цәырган Аԥсны асахьаҭыхцәа 
Рцәыргақәҵатә зал аҿы.

Абџьар-ҟазацәа реидгыла напх-
гаҩыс дамоуп Ҭемыр Ӡиӡариа. 
Раԥхьаӡа акәны абџьар-ҟазацәа ре-
идгыла аԥҵан март мза 2021 шықә-
сазы. Ахықәкы – абџьар-азҟазара 
Аԥсны арҿиара ауп. Ацәыргақәҵа «Х-

напы», аҩбтәи цәыргақәҵоуп. Ҭемыр 
Ӡиӡариа иажәақәа рыла, ара иҟоу 
аусумҭақәа зегьы аԥҵоуп шықәсык 
ахи-аҵыхәеи иҭагӡаны. 

Аҭааҩцәа задҵуамызт напҟаза-
рыла иаԥҵоу аԥсуа иабџьар, ара 
иҟоуп аҟамақәа, араӡын иалху, еи-
уеиԥшым аҳәызбақәа, аихақәа. 
Аҭааҩцәа даара иазҿлымҳахеит, 

Аԥсны зҽаԥсазтәыз акультура аус-
зуҩы, асахьаҭыхҩы Баҭал Џьапуа 
иаԥиҵаз VI ашәышықәса иаҵанакуа 
аԥсилаа ркәылӡымаҭәа. Иара аԥҵо-
уп 1977-1978 шықәсқәа рзы, Ҵабал 
ақыҭан имҩаԥгаз археологиатә ԥша-
амҭақәа рышьаҭала. Урҭ аԥшаарақәа 
мҩаԥигеит аҵаруаҩ Иури Воронов. 
Усҟан ирымԥыхьашәаз аихалыхқәа 

шьаҭас иҟаҵаны, Баҭал Џьапуа ил-
шеит акәылӡымаҭәа ашьақәыргы-
лара. Асахьаҭыхҩы иажәақәа рыла, 
«иԥшааз ахәҭақәа рахьтә зегь реиҳа 
аинтерес цәырнагеит даԥла еиласаз 
аихатәы кәылӡымаҭәа, иара даҽакы 
еиԥшым. Уи аԥҵараан иҟаҵан 1367 
даԥа, дара зегьы бырфын рахәыцла 
еидҳәалан. Ари акәылӡымаҭәа аҟаҵа-
ра иагеит шә-метрак рҟынӡа аҟаи-
тан. Акәылӡы ахаҭеи акәылӡхылԥеи 
еизаку рыкапан ишьақәнаргылоит 
14,5 кьыла. Аибашьҩы иабџьармаҭәа 
шьақәгылоуп, аҳәаса, ахыци ахәым-
палқәеи, ахыцҭреи, ахҿаҭреи рыла. 
Иара ишахәҭоу бџьарла аиқәыршәа-
разы ара иазхом аҳәызба, ацәыга-
еиха (ҩ-ҿык змоу аҳәызба), насгьы 
аԥсақәа ҩба.

Аибашьҩы иабџьармаҭәа аила-
заараҿы иҟоуп аромб иеиԥшу, 
аихатәы мҳасҭа змоу, аибашьҩы 
инапы зыхьчо аԥырага. Аԥыра-
га ҩ-ҿыгҳарак амоуп, иара амҿы 
иалхуп (ал ҵла ахархәара амоуп) 
аганқәа 60х 62см. иҟоуп. Аԥырага 
акьыԥшьқәа асахҭан ала ихҟьоуп. 
Насгьы, амҩангареи, аныҟәгареи 
рзы аҩнуҵҟатәи ахәҭақәа амаҟақәа 
рыла еиқәыршәоуп.

Иазгәаҭатәуп, ари абџьар-ҟа-
зацәа рцәыргақәҵа даара аинтерс 
кны иаҭаауаз шырацәаз. Сара хаҭа-
ла срыхҭыгәлеит аҩбатәи амша-
зы хыԥхьаӡара рацәала аҿар. Урҭ 
иҭырҵаауан ахааназ ирымбацыз, 
аҭоурых ду згәыҵаҵәаху аԥсилаа 
ркәылӡымаҭәа.

Асеиԥш иҟоу ацәыргақәҵақәа 
шьаҭамырӡгоуп, ҭоурых ҿахәҳәаго-
уп абиԥарақәа рзы.

Ацәыргақәҵаҿы иҟоу аусумҭақәа  
рахьтә иаԥҵоу акомиссиа иалыр-
кааз нагахоит настәи, иашьҭанеиуа 
ацәыргақәҵахьы.

Иахьазы абџьар-ҟазацәа ирзе-
иӷьаҳшьоит акырӡа иҵаулоу рус аҿы 
аихьӡарақәа.

Наира САБекИА

Аџьынџьтәылатә еибашьра 
ду аан иҭахаз аибашьҩы

Русеицура аиҭакрақәа 
аларгалоит

Шәача ақалақь аҟны Аԥсны 
иҷыдоу аҭагылазаашьақәа рзы 
Аминистрреи Урыстәыла иҷыдоу 
аҭагылазаашьақәа рзы Амини-
стрра Краснодартәи  атәылаҿацә  
Аусбарҭа Хадеи рнапхгараҭара,  
аҭагылазаашьа ҷыдақәа раԥыхреи, 
агәҽанызаара рыҭареи азҵаарақәа 
рыла аҳәаа иаԥну аусеицуразы ре-
илацәажәара мҩаԥысит, ҳәа адырра 
ҟанаҵоит Аԥсны иҷыдоу аҭагыла-
заашьақәа рзы Аминистрра апрес-
смаҵзура.

Аминистр Лев Кәыҵниа, Очамчы-
ра араион абылраҽацәыхьчаратә 
ҟәша аиҳабы Мурман Ԥачлиеи Аԥс-
ны Иҷыдоу аҭагылазаашьақәа рзы 
Аминистрра ахатәы шәарҭадара 
Амаҵзура аиҳабы   Леон Гусеино-
ви зеилазаараҿы иҟоу Аԥсны аде-
легациа дырԥылеит Урыстәылатәи 
Афедерациа иҷыдоу аҭагылаза-
ашьақәа рзы Аминистрра Красно-
дартәи атәылаҿацә Аусбарҭа хада  
анапхгаҩы ихаҭыԥуаҩ аамҭала 
инапынҵақәа назыгӡо Виктор Ба-
бенко. Урыстәылатәи Афедерациа 
иҷыдоу аҭагылазаашьақәа рзы Ами-

нистрра Краснодартәи атәылаҿацә 
Аусбарҭа хада  анапхгаҩы аамҭа-
ла инапынҵақәа назыгӡо Николаи 
Платонихин «ҳҿапхьа иқәгылоу 
адҵақәа – ҳусеицура аҳәаақәҵа-
реи, аиқәырхаҩцәа разыҟаҵараҿы 
ҳԥышәеимдареи, аҭагылазаашьа 
ҷыдақәа раԥырҟәҟәаареи рзы 
еицаҳзеиԥшу аҽазыҟаҵарақәа 
рымҩаԥгареи роуп» ҳәа азгәеиҭеит.  

Ахәҭакахьала Лев Кәыҵна, 
аҩ-тәылак русбарҭақәа русеицура 
аамҭақәа ишԥыршәахьоу, уи аҿиара 
атәылақәа рҭахрақәа ишрықәшәо 
азгәеиҭеит. Аганқәа иазгәарҭе-
ит еицырзеиԥшу аҽазыҟаҵарақәа 
рымҩаԥгара шхымԥадатәиу. Аусу-
ратә гәыԥ аԥҵаразы аӡбамҭа ры-
дыркылеит, уи ҩымчыбжь иалагӡаны 
аусеицуразы аплан еиқәнаршәоит. 

Аилатәара анхырәшаха ашьҭахь, 
иҷыдоу аҭагылазаашьақәа рми-
нистр Лев Кәыҵниа акризистә ҭагы-
лазаашьақәа рнапхгараҭара Ацентр 
Шәачатәи аҿга аусушьа гәеиҭеит, 
иара убас амцарцәаратә гәыԥқәеи 
аиқәырхаратә техникеи ахьыҟоу 
аҭыԥқәа дырҭааит.

Амузыка аҳәаақәа ҭбаауп
Аԥснытәи амузыкант, аҿарпын 

арҳәаҩы Асхад Воуба, раԥхьаӡа 
акәны ихы алаирхәит иуникалтәу 
иреиҳаӡоу амузыкалтә проект «ВСЕ-
ОНИ».

2022 шықәсазы иаԥҵан Урыстәы-
лазегьтәи аҿартә амилаҭтә интсру-
ментқәа роркестр «ВСЕОНИ». Ари 
«аоркестр-академиа» иалаху зегьы 
жәлар ринструментқәа рҿы ихәма-
руеит, уаҟа иуаҳар алшоит Аԥснытәи 
аҿарпын, манголиатәи морин хуур, 
аурыс балалаикеи амырзаҟани, 
башкириатәи кураи кыл-кубызи, 
карелиатәи кантеле, белорусстәи 
цимбала, ауаԥстәи амырзаҟан уҳәа  
иҵегь Амилаҭтә музыкатә рҳәагақәа.

Аоркестр иалахәуп 85-ҩык, 
урҭ амузыкатә ҵараиурҭақәа ро-
ушьҭымҭацәеи рыстудентцәеи 
роуп.  Апрокет Санкт-Петербургтәи 
аҳәынҭқарратә биуџьеттә акульту-

ра аусбарҭа «Петербург-концерт» 
ааԥхьарала Аԥснытәи амузыкант Ас-
хад Воуба Урыстәылаҟа ддәықәлеит. 
апроект алахәхаразы. Асхад Воуба 
адгылара ииҭеит О. Хәынцариа ихьӡ 
зху аԥсуа жәлар ринструментқәа 
Рорекстр асахьаркыратә напхгаҩы 
Денис Арухаа. Хкы рацәала инстру-
мент рҳәаҩуп Асхад Воуба, иара 
Аҳәынҭқарратә культуратә ҵара-
иурҭа доушьҭымҭоуп. Аҵара иҵо-
ит Нхыҵкавказтәи аҳәынҭқарратә 
институт аҟны. Апроект аҿы дыхәма-
руеит аҿарпын. 

Абҵарамза 4 рзы Москва ақалақь 
П.И. Чаиковски ихьӡ зху аконцерттә 
зал ду аҿы амузыкантцәа ахәаԥш-
цәа рҟазара ддырбеит анаҩс абҵа-
рамза 9 рзы Санкт-Петербургктәи 
Академиатә филармониа азал ду 
аҿы Агала-концерт мҩаԥган.

Илана ԤАчЛИА. 

Абҵарамза 8, 2023 шықәса-
зы Ҟрым, Ленин ихьӡ зху араион 
аҿы имҩаҧысит алахьеиқәҵа-
ратә усмҩаҧгатә, уи 1941-1945 
шықәсқәа Аџьынџьтәылатә еи-
башьра Ду иалахәыз афырхаҵа, 
Аҧсны аҵеи Ризабеи Хьыбба иҧ-
сыбаҩ иҧсадгьыл ахь адәықәҵара 
иазкын. 

Аволонтиорцәа афырхаҵа данҭа-
хаз ицыз ихатәы маҭәақәа иҧсыбаҩ 
ацны иҧсадгьыл ахь аашьҭра ал-
дыршеит. Асолдаҭ иҧсыбаҩ аазгоз 
Новороссиск ақалақь аҟны  ирҧы-
леит Аҧсны аделегациа.

Уажәраанӡа ари асолдаҭ хабарда 
ибжьаӡыз рхыҧхьаӡараҿы дыҟан.

Адырҩаҽны, абҵарамза 9 рзы Аҟәа 
аҧшаҳәаҿы «Идырым асолдаҭ» ибаҟа 
аҿаҧхьа  имҩаҧысит Аџьынџьтәы-
латә еибашьра Ду аҟны иҭахаз Аҧс-
ны аҵеицәа рыҧсыбаҩқәеи, рхатәы 
маҭәақәеи зҭаз аҭоубыҭ кьаҿқәа, 
рҭынхацәа рыҭара иазкыз алахье-
иқәҵаратә усмҩаҧгатә. Уи иалахәын: 
Аҟәатәи иреиҳау арратә ҵараиурҭа 
акурсантцәа. Аҧсны Атәылахьчара 
аминистрра аоркестр, Аҳҭны-қалақь 
ахадара, агәыҳалалратә фонд  «Рос-
сия-Абхазия», иара убасгьы афыр-
хацәа рыуацәа, рҭынхацәа, ашкол 
арҵаҩцәа, аҵаҩцәа. 

 «Аҟәа араион Аҩада Ешыра ииз 
арҟаҧшьуаҩы Ризабеи Хьыбба 
Ҟрымтәи афронт далахәын, Керч 
ахьчаразы илшоз зегь ҟаиҵон. Де-
ибашьуан иара 138-тәи ахысратә 
дивизиаҿы. 1942 шықәсазы уи дыз-
лаз адивизиа Керчтәи адгьылбжа-
ха аҟны хацәнамырха аҕа иҿагы-
лан. Анемец офицар ирапорт аҿы 
иаҳәоит иара убри Батальниа  ақыҭа 
мышкы хәлаанӡа агара шрылымшаз, 
аха артиллериа хьанҭа ахархәарала 
ахәылбыҽха рнапаҿы аагара шрыл-
дыршаз. Ари аҭыҧ аҿоуп дахье-
ибашьуаз Ризабеи» - еиҭеиҳәоит 
апроект «Ахьӡ архынҳәра» анапх-
гаҩы Григори Скворцов.

Иара убасгьы, иахьа уажәраанӡа 
хабарда ибжьаӡыз ҳәа ирыҧхьаӡоз 
х-ҩык аҧсуа еибашьцәа:Тарас 
Ҵәыџьба, Нури Џьапуа, Михаил Леи-
ба рҭынхацәа ирыҭан арҭ аибашьцәа 
шҭахаз атәы зҳәо адокументқәа.

Афырхацәа рҭаацәара рҟынтәи 
аӡәык-ҩыџьак ажәа рҳәеит. Ҭа-
буп ҳәа рарҳәеит афырхацәа ры-
маҭәақәа ҧшааны рыҧсадгьыл ахь 
иахьдырхынҳәыз.

Ацеремониа хырқәшан абаҟа 
амҵан ашәҭ шьыҵәрақәа рышьҭаҵа-
рала. 

Саида ҳАРАЗИА


